ಅಶ್ವಾರಾಧನೆ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುಇವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಅಶ್ವಾರಾಧನೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಕಲ್ಲಯ್ಯ ಎಸ್‌. ಹಿರೇಮಠ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಅಶ್ವಾರಾಧನೆ (೧)
ಪ್ರಸ್ತಾವನೆ
ಭಾರತೀಯರು ಮೂಲತಃ ಪ್ರಕೃತಿಯ ಆರಾಧಕರು ಹಾಗಾಗಿ ಆರಾಧನೆ ಕಲೆ ಪ್ರಾರಂಭದಿಂದಲೂ ನಡೆದುಕೊಂಡು ಬಂದಿದೆ. ಆರಾಧನೆ ಮಾಡುವುದೆಂದರೆ ಒಂದು ಹಬ್ಬವಿದ್ದಂತೆ. ವೇದಪೂರ್ವ ಕಾಲದಿಂದಲೂ ಭೂತಾರಾಧನೆ, ಗೋವು ಆರಾಧನೆ, ನಾಗಾರಾಧನೆ ಮುಂತಾದ ಆರಾಧನೆಗಳು ಹೆಚ್ಚು ಜನಪ್ರಿಯತೆಯನ್ನು ಪಡೆದುಕೊಂಡು ಬಂದಿವೆ.
ವಿಶೇಷವಾಗಿ ದೇವತಾರಾಧನೆಯೂ ಮನುಷ್ಯನ ಒಂದು ಜೀವನದ ಭಾಗವಾಗಿ ರೂಪಗೊಂಡಿರುವುದನ್ನು ಕಾಣುತ್ತೇವೆ. ನಮ್ಮ ಸಂಸ್ಕೃತಿಯಲ್ಲಿ ಅನೇಕ ಧರ್ಮ ಆಚರಣೆಗಳು ಇವೆ. ಅವುಗಳಿಗೆ ಅನುಗುಣವಾಗಿ ಅನೇಕ ದೇವಾನುದೇವತೆಗಳು ಉದಯಗೊಂಡಿವೆ. ಹಾಗಾಗಿ ಒಂದೊಂದು ಸಮುದಾಯ ಒಂದು ರೀತಿಯಲ್ಲಿ ಆರಾಧನೆಯನ್ನು ಮಾಡುತ್ತವೆ. ಉದಾಹರಣೆಗಾಗಿ-ಶೈವ, ವೀರಶೈವ ಲಿಂಗಾಯತರು, ಬ್ರಾಹ್ಮಣರು ಗೋವು ಆರಾಧನೆಗೆ ಹೆಚ್ಚು ಪ್ರಾಶಸ್ತ್ಯ ಕೊಟ್ಟರೆ, ಬುಡಕಟ್ಟು ಸಮುದಾಯಗಳು ಭೂತಾರಾಧನೆಗೆ ಹೆಚ್ಚಿನ ಮನ್ನಣೆಯನ್ನು ನೀಡಿವೆ. ಆರಾಧನೆ ಮಾಡುವ ಉದ್ದೇಶ ಒಂದು ಗ್ರಾಮಕ್ಕೆ, ಸಮುದಾಯಕ್ಕೆ ಒಳ್ಳೆಯದಾಗಬೇಕೆಂಬುದಾಗಿರುತ್ತದೆ. ಇದರ ಜೊತೆಗೆ ಮಾನವ ದಿನನಿತ್ಯ ಜೀವನಕ್ಕೆ ಉಪಯೋಗವಾಗುವ ಪ್ರಾಣಿಗಳನ್ನು ದೇವರು ಎಂಭ ಅರ್ಥದಲ್ಲಿ ಗ್ರಹಿಸಿ ಪೂಜಿಸುತ್ತಾ ಬಂದಿದ್ದಾನೆ. ಹಾಗೆ ನೋಡಿದರೆ, ಶಿವನ ವಾಹನ ‘ನಂದಿ’, ಇಂದ್ರನ ವಾಹನ ‘ಆನೆ, ಗಣೇಶನ ವಾಹನ ‘ಇಲಿ’, ಸರಸ್ವತಿಯ ವಾಹನ ‘ನವಿಲು’, ದತ್ತಾತ್ರೇಯನ ವಾಹನ ‘ನಾಯಿ’, ದುರ್ಗಾ-ಕಾಳಿಕಾದೇವಿಯ ವಾಹನ ‘ಸಿಂಹ’ ಇರುವಂತೆ, ಕುದುರೆ ಮೈಲಾರಲಿಂಗ, ಬೀರಲಿಂಗೇಶ್ವರನ ವಾಹನವಾಗಿರುವುದನ್ನು ಇಲ್ಲಿ ಗುರುತಿಸಬಹುದು. ಈ ಎಲ್ಲಾ ಪ್ರಾಣಿಗಳು ಮನುಷ್ಯನ ಒಡನಾಡಿಗಳಾಗಿರುವುದು ಹೆಚ್ಚು. ಇವುಗಳಿಗೆ ಸಾಮಾಜಿಕ ಪ್ರಾಶಸ್ತ್ಯದ ಜೊತೆಗೆ ಪೌರಾಣಿಕ ಮನ್ನಣೆ ಕೊಡುವುದರ ಮೂಲಕ ‘ದೇವರು’ ಎಂಬ ಅರ್ಥದಲ್ಲಿ ಜನಸಾಮಾನ್ಯರು ಪೂಜಿಸುತ್ತಾ ಬಂದಿದ್ದಾರೆ. ಇದು ಆರಾಧನೆ ಎಂಬ ಅರ್ಥದಲ್ಲಿ ವಿಶಾಲತೆಯನ್ನು ಪಡೆದುಕೊಂಡು ಬಂದಿದೆ.
ಪ್ರಾಚೀನ ಕಾಲದಲ್ಲಿ ಮಾನವನಿಗೆ ಉಪಯೋಗವಾಗುವ ಪ್ರಾಣಿಗಳ ಕುರಿತು ಅಪಾರವಾದ ಭಕ್ತಿ ಪ್ರೀತಿ ಆಧರಗಳಿರುವುದನ್ನು ಕಾಣುತ್ತೇವೆ . ಹಾಗೆ ನೋಡಿದರೆ ನಮ್ಮ ಹತ್ತಿರವಾದ ನಂಬಿಗಸ್ಥ ಪ್ರಾಣಿಗಳಲ್ಲಿ ನಾಯಿಯನ್ನು ಬಿಟ್ಟರೆ ಕುದುರೆಗೆ ಎರಡನೆಯ ಪ್ರಾಶಸ್ತ್ಯ ದೊರೆಯುತ್ತದೆ. ಯುದ್ಧ ಸಂದರ್ಭದಲ್ಲಿ ತೃತೀಯ ಅಂಗಶಕ್ತಿಯಾಗಿ ಹೆಸರು ಗಳಿಸಿದೆ. ಕುದುರೆಯ ಇತಿಹಾಸವನ್ನು ತಿಳಿದುಕೊಳ್ಳಬೇಕಾದರೆ ಕ್ರಿ.ಪೂ.೪೦೦೦ ವರ್ಷಗಳಷ್ಟು ಹಿಂದಿನ ಹಳೆಯದಾದ ಚೀನಿ ಕಡತಗಳ ಮೊರೆ ಹೋಗಬೇಕಾಗುತ್ತದೆ. ಹರಪ್ಪ ಮತ್ತು ಮೆಹಂಜೋದಾರೋ ಸಂಸ್ಕೃತಿಯಲ್ಲಿ ಕುದುರೆಯ ಅವಶೇಷಗಳು ಮತ್ತು ಎಲಬುಗಳು ದೊರೆತಿರುವುದರಿಂದ ಜೊತೆಗೆ ಲೋಥಾಲ್‌ನಲ್ಲಿ ಮೂರು ಕುದುರೆಯ ಮಣ್ಣಿನ ಗೊಂಬೆಗಳು ದೊರೆತಿರುವುದರಿಂದ ಆರ್ಯಪೂರ್ವಯುಗದ ಭಾರತೀಯರಿಗೆ ಕುದುರೆಯ ಬಗ್ಗೆ ಮಾಹಿತಿ ಇತ್ತು ಎಂಬ ಅಂಶ ಸ್ಪಷ್ಟವಾಗುತ್ತದೆ.
ಮೇಗಾಸ್ತಾನೀಸ್‌ನ ಅಭಿಪ್ರಾಯದಲ್ಲಿ ಹೇಳುವುದಾದರೆ ವೇದಗಳಲ್ಲಿ ಬರುವಂತೆ ಓ ದೇವ ಮಾನವಾದಿಗಳೆಲ್ಲರ ವೀರನೇ ನೀನು ಯಾರು, ನಿನ್ನ ಕುದುರೆಗಳಲ್ಲಿ ಲಗಾಮೆಲ್ಲಿ ‘ನೀನು ಬಲಶಾಲಿಯಾದುದು ಹೇಗೆ’ ಎಂದು ಮರುತರನನ್ನು ಕುರಿತು ಬರುವ ಈ ಉಲ್ಲೇಖದಲ್ಲಿ ಕುದುರೆಗಳನ್ನು ಯುದ್ಧದಲ್ಲಿ ಬಳಸುತ್ತಿದ್ದರು ಎಂಬ ವಿಷಯವನ್ನು ಪ್ರಸ್ತಾಪಿಸುತ್ತಾನೆ. ಹೀಗಾಗಿ ಕುದುರೆ ಸಂಸ್ಕೃತಿ ಜೊತೆಗೆ ಜಾಗತಿಕ ಮನ್ನಣೆ ದೊರೆತಿದೆ.
‘ಅಶ’ಎಂಬ ಪದವು ಸಂಸ್ಕೃತ ಜನ್ಯವಾಗಿದ್ದು, ಕನ್ನಡದಲ್ಲಿ ಶಾಸ್ತ್ರಗಳು ರಚನೆಯಾಗದ ಸಂದರ್ಭದಲ್ಲಿ ಸಂಸ್ಕೃತದಿಂದ ರಚನೆಯಾದ ಶಾಸ್ತ್ರಕೃತಿಗಳನ್ನು ಕನ್ನಡಿಗರು ಎರವಲಾಗಿ ಪಡೆದುಕೊಂಡ ಕಾರಣ ‘ಅಶ್ವ’ ಎಂಬ ಪದವು ಗಟ್ಟಿಗೊಂಡಿರುವುದನ್ನು ಕಾಣುತ್ತೇವೆ. ತದನಂಥರ ಕನ್ನಡದ ಶಾಸ್ತ್ರಕಾರರು ಇತ್ತಕಡೆ ಲಕ್ಷ್ಯವಹಿಸಿದಾಗ ‘ಅಶ್ವ’ ಎಂಬ ಪದವನ್ನು ಸಡಿಲಗೊಳಿಸಿ ಕುದುರೆ, ಹಯ, ತೇಜ, ತುರಗ ಎಂಬ ಇತ್ಯಾದಿ ಹೆಸರುಗಳಿಂದ ಕರೆಯುತ್ತಾ ಬಂದಿದ್ದಾರೆ.
ನೀರಾಜನಾರಾಧನೆ
ಸಾಮಾನ್ಯ ಅರ್ಥದಲ್ಲಿ ಈ ಪದವನ್ನು ಮನೆಯಲ್ಲಿ, ದೇವಸ್ಥಾನಗಳಲ್ಲಿ ದೇವರ ಮುಂದೆ ಎತ್ತುವ ಆರತಿಗೆ ಸಂಸ್ಕೃತದಲ್ಲಿ ‘ನೀರಾಜನ’ ಎಂಬ ಪದ ಬಳಕೆಗೊಂಡಿದೆ. ನವವಧುವರರಿಗೆ, ವಿಜಯಯಾತ್ರೆಗೆ ಹೊರಡುವ ಯೋಧರಿಗೆ, ಯುದ್ಧದಲ್ಲಿ ಜಯಶೀಲರಾದ ರಾಜರಿಗೆ, ಸಾಮಂತರಿಗೆ, ಸೈನಿಕರಿಗೆ, ವಿಶೇಷವಾದ ಸಾಧನೆಗೈದವರಿಗೆ ಈ ರೀತಿ ದೀಪದ ಆರತಿಯನ್ನು ಬೆಳಗುವುದು ಸಂಪ್ರದಾಯವಾಗಿತ್ತು. ಇದಲ್ಲದೆ ರಾಜಲಾಂಛನಗಳಿಗೂ, ಸಾರ್ವಭೌಮತ್ವದ, ಸಾರ್ವಭೌಮತ್ವದ ಗುರುತುಗಳಾದ ಪಟ್ಟದ ಕುದುರೆಗಳು, ಪಟ್ಟದ ಆನೆಗಳು ಮತ್ತು ಆಯುಧಗಳಿಗೂ ಈ ಬಗೆಯ ದೀಪದಾರತಿಯ ವಿಶೇಷ ಪೂಜೆ ಬಳಕೆಯಲ್ಲಿತ್ತು. ಕಾಶ್ಮೀರದಲ್ಲಂತೂ ಇದಕ್ಕೊಂದು ಪ್ರಮುಖ ಸ್ಥಾನವಿದೆ. ಕಾಳಿದಾಸನ ರಘುವಂಶದಲ್ಲಿ ಈ ಆರಾಧನೆ ಕುರಿತು ಪ್ರಸ್ತಾಪ ಬರುತ್ತದೆ. ರಘುಮಹಾರಾಜ ದಿಗ್ವಿಜಯಕ್ಕೆ ಹೊರಟಿದ್ದಾನೆ ಅದಕ್ಕೆ ನಾಂದಿಯಾಗಿ ರಾಜಧಾನಿಯಲ್ಲಿ ಮಾಡಿದ್ದೇನು ಎಂದು ಕವಿ ಹೇಳುತ್ತಾನೆ. ನೀರಾಜನ ವಿಧಿಯಿಂದ ಕುದುರೆಗಳನ್ನು ಪೂಜಿಸುತ್ತಾ ವಿಧಿವತ್ತಾಗಿ ಅಗ್ನಿಯಲ್ಲಿ ಹವಿಸ್ಸನ್ನು ಸಮರ್ಪಿಸುತ್ತಿದ್ದಾಗ, ಅಗ್ನಿಕುಂಡದ ಜ್ವಾಲೆ ಪ್ರದಕ್ಷಿಣಪೂರ್ವಕವಾಗಿ ತಿರುಗಿದ್ದು ಹೇಗಿತ್ತಪ್ಪಾ ಅಂದರೆ ಅದು ರಾಜನಿಗೆ ಹಸ್ತಲಾಘವ ಕೊಡುತ್ತಾ ಜಯವನ್ನು ಕೋರುತ್ತಿರೋ ಏನೋ ಎನ್ನುವಂತಿತ್ತು. ಇಲ್ಲಿ ‘ವಾಜಿ’ ಎಂದರೆ ಕುದುರೆಯೊಂದೇ ಅಲ್ಲ, ಪಟ್ಟದ ಆನೆಯೂ ಸೇರಿದೆ ಎಂದು ಹೇಳಬಹುದು. ಏಕೆಂದರೆ ಕಾಮಂದಕ ನೀತಿಶಾಸ್ತ್ರದಲ್ಲಿ ಹೇಳುವ ಸೈನಿಕರ ಕುದುರೆಗಳನ್ನು ಮತ್ತು ಆನೆಗಳನ್ನು ವಿಧಿಪೂರ್ವಕವಾಗಿ ಬೆಳಗುವ ವಿಧಿಯೂ ಇದೆ. (ಕೌಟಿಲ್ಯನ ಅರ್ಥಶಾಸ್ತ್ರ(ಸಂ), ಎನ್‌.ಎಸ್‌. ವೆಂಕಟನಾಥಾಚಾರ್ಯ, ಅಧ್ಯಾಯ-೨)
ಯಾವುದಾದರೂ ದಂಡಯಾತ್ರೆಗೆ ಹೋಗುವ ಮುನ್ನ ರಾಜರು ಆಚರಿಸುತ್ತಿದ್ದ ಈ ನೀರಾಜನ ವಿಧಿಯಲ್ಲಿ ಯೋಧರಿಗೂ ಸೈನ್ಯದ ಕುದುರೆ ಮತ್ತು ಆನೆಗಳ ಜೊತೆಗೆ ಎತ್ತು, ಒಂಟೆ ಮೊದಲಾದ ಪ್ರಾಣಿಗಳಿಗೂ ವಿಶೇಷ ರೀತಿಯಲ್ಲಿ ಆರತಿಗಳನ್ನು ಎತ್ತಿ ಬೆಳಗುವುದು ಮುಖ್ಯವಾಗಿತ್ತು. ಅಗ್ನಿಪುರಾಣವೂ ಇದನ್ನೇ ಸಮರ್ಥಿಸುತ್ತಾ ಆ ದಿನ ರಾಜಲಾಂಛನಗಳಾದ ಆನೆ, ಕುದುರೆ, ಛತ್ರ, ಖಡ್ಗ, ಬಿಲ್ಲುಬಾಣ, ದುಂದುಭಿ, ಧ್ವ ಜ, ಪತಾಕ ಇವೆಲ್ಲವುಗಳನ್ನು ವಿಶೇಷವಾಗಿ ಅಲಂಕರಿಸಿ ಮಂತ್ರಪೂರ್ವಕವಾಗಿ ಪೂಜಿಸಬೇಕು ಎನ್ನುತ್ತಾ ರಾಜಲಾಂಛನಗಳಿಗೂ ಈ ಪೂಜೆಯು ಅನ್ವಯಿಸುತ್ತದೆ. ನೀರಾಜನವೆಂದರೆ ಪ್ರಕಾಶಮಾನವಾಗಿ ಬೆಳಗುವ ಒಂದು ಭಾವ ಎಂದೂ, ನೀರಿನಿಂದ ಸ್ಪರ್ಶಿಸಿಕೊಳ್ಳುವುದು ಎಂದು ಹೇಳಬಹುದು. ಶಾಂತಿಯಿಂದ ಪವಿತ್ರಗೊಂಡ ನೀರನ್ನು ಸಿಂಪಡಿಸುವ ಒಂದು ಆಚರಣೆ ಎಂದು ಕರೆಯುವುದು ವಾಡಿಕೆ.
ವರಾಹಮಿಹಿರನ ಬೃಹತ್‌ ಸಂಹಿತೆಯಲ್ಲಿ (ದೇವರ ವಿಗ್ರಹದ ಮುಂದೆ ಇಡುವ ‘ನೀಲಾಂಜನ ದೀಪ ನೀರಾಜನದ ತದ್ಭವ) ಬೆಳಗುವುದು ಎಂಬ ಅರ್ಥದಲ್ಲಿ ನೀರಾಜಿತ ಪದ ಬಳಕೆಗೊಂಡಿದೆ. ವಿಷ್ಣು, ಬ್ರಹ್ಮ, ಇಂದ್ರ ಮೊದಲಾದ ದೇವತೆಗಳನ್ನು ನಿನ್ನ ಅಡಿಗೆರಗಿದಾಗ ಅವರುಗಳು ಧರಿಸಿದ ವಜ್ರ ಖಚಿತ ಕಿರೀಟದಿಂದ ಪ್ರತಿಫಲನಗೊಂಡ ಬೆಳಕು ನಿನ್ನ ಪಾದಗಳನ್ನು ಬೆಳಗುತ್ತಿವೆ ಎಂದು ಆಚಾರ್ಯ ಶಂಕರರು ತಮ್ಮ ಸೌಂದರ್ಯ ಲಹರಿಯಲ್ಲಿ “ಮುಕುಂದ ಬ್ರಹ್ಮೇಂದ್ರ ಸ್ಫುಟ ಮುಕುಟ ನೀರಾಜಿತ ಪದಾಮ್‌” ಎಂದು ಹೇಳಿರುವುದನ್ನು ಇಲ್ಲಿ ಸ್ಮರಿಸಿಕೊಳ್ಳಬಹುದು.
ಕೌಟಿಲ್ಯನ ಪ್ರಕಾರ ಅಶ್ವಾಯುಜದ ಒಂಭತ್ತನೆಯ ದಿನ ಪ್ರಯಾಣ ಸಮಯದಲ್ಲಿ ಯುದ್ಧಕ್ಕೆ ಹೊರಟಾಗ, ಆಕ್ರಮಣ ಮುಗಿಸಿ ಹಿಂತಿರುಗಿದಾಗ ಮತ್ತು ರಾಜ್ಯದಲ್ಲಿ ವ್ಯಾಧಿಗಳು ತಲೆದೋರಿದಾಗ ಈ ನೀರಾಜನ ವಿಧಿಯನ್ನು ಆಚರಿಸಬೇಕು ಎಂದು ಹೇಳುತ್ತಾನೆ. ಈ ನೀರಾಜನ ವಿಧಿಯಲ್ಲಿ ಹಲವು ಬಗೆಗಳಿದ್ದು, ದೀಪಮಾಲೆಯಿಂದ ನೀರೊಳಗಿದ್ದ ತಾವರೆಯ ಹೂವಿನಿಂದ ಒಗೆದ ಶುಚಿಯಾದ ಬಟ್ಟೆಯಿಂದ, ಮಾವಿನ ಮತ್ತು ಅಶ್ವತ್ಥ ಎಲೆಗಳಿಂದ ಮತ್ತು ಸಾಷ್ಟಾಂಗ ನಮಸ್ಕಾರ ಮಾಡುತ್ತಾ ಅಡ್ಡ ಬೀಳುವುದರಿಂದ ಹಿಡಿದು ಈತರಹದ ಐದು ನೀರಾಜನಾರಾಧನೆಯನ್ನು ತಿಳಿಸುತ್ತಾನೆ.
“ಬೃಹತ ಸಂಹಿತೆಯಲ್ಲಿ ವರಾಹಮಿಹಿರನ ೪೪ನೇ ಅಧ್ಯಾಯದ ಎಲ್ಲಾ ೨೮ ಶ್ಲೋಕಗಳು ನೀರಾಜನ ವಿಧಿಗೆ ಮೀಸಲಾಗಿವೆ. ವರಾಹಮಿಹಿರ ಹೇಳುವಂತೆ ಭಗವಂತ ರೆಪ್ಪೆ ಬಿಚ್ಚಿ (ಮೋಡಗಳನ್ನು ಚದುರಿಸಿ) ತನ್ನ ಕಣ್ಣುಗಳನ್ನು (ಸೂರ್ಯ ಮತ್ತು ಚಂದ್ರ) ಕತೆರೆದು ತನ್ನ ಯೋಗ ನಿದ್ರೆಯಿಂದ ಎಚ್ಚೆತ್ತಾಗ ಆನೆಗಳಿಗೂ, ಕುದುರೆಗಳಿಗೂ, ಯೋಧರಿಗೂ ಈ ನೀರಾಜನ ವಿಧಿಯನ್ನು ಆಚರಿಸಬೇಕು. ಆಷಾಢ ಮಾಸದ ಏಕಾದಶಿ ಯಂದು ವಿಷ್ಣು ತನ್ನ ಯೋಗ ನಿದ್ರೆಯಲ್ಲಿ ತೊಡಗಿ ನಾಲ್ಕು ತಿಂಗಳ ಕಾಲ ಹಾಗೆ ಯೋಗನಿದ್ರೆಯಲ್ಲಿದ್ದು, ಮೇಲೆ ಹೇಳಿದ ಭಗವಂತನ ಕಣ್ಣುಗಳ ಉನ್ಮೀನ ಕಾರ್ತಿಕದ ಏಕಾದಶಿಯಲ್ಲಿ ಆಗುತ್ತದೆಂದು ಜನರ ನಂಬಿಕೆ. ಕಾರ್ತಿಕ ಮಾಸದ ಅಥವಾ ಆಶ್ವೀಜ ಮಾಸದ ಶುಕ್ಲಪಕ್ಷ ೮, ೧೨ ಅಥವಾ ೧೫ನೇ ದಿನ ಈ ಶಾಂತಿ ವಿಧಿಯನ್ನು ಆಚರಿಸಬೇಕು ಎಂದಿರುವನು. (ಗೋವಿಂದ ವೈದ್ಯ ಸಂ.ಡಾ.ಆರ್. ಶಾಮಾಶಾಸ್ತ್ರಿ ೪-೪೨)
ಉತ್ತರ ಭಾರತದಲ್ಲಿ ಕೆಲವು ಕಡೆ ಚಾಂದ್ರಮಾನ ತಿಂಗಳುಗಳ ಗಣನೆಯಲ್ಲಿ ಮೊದಲು ಕೃಷ್ಣಪಕ್ಷ ಆಮೇಲೆ ಶುಕ್ಲಪಕ್ಷ ಈ ಮಾದರಿಯ ಗಣನೆಗೆ ಪೂರ್ಣಿಮಾಂತ ಮಾಸಗಳು ಎಂದು ಹೇಳುತ್ತಾನೆ. ಕಾರ್ತಿಕ ಮಾಸದ ಕೃಷ್ಣ ಪಕ್ಷದ ದ್ವಾದಶಿಯಿಂದ ಹಿಡಿದು ಕಾರ್ತಿಕ ಶುದ್ಧ ಪ್ರಥಮ ತಿಥಿವರೆಗೆ ನಡೆಸುವ ಒಂದು ವಿಶೇಷ ಹಬ್ಬ ಈ ನೀರಾಜನ ವಿಧಿ. ಸಾಮಾನ್ಯವಾಗಿ ರಾಜಮಹಾರಾಜರು ಇದನ್ನು ನಡೆಸಿಕೊಂಡು ಬರುತ್ತಿದ್ದರು (ಮಾರ್ಕಂಡೇಯ ಪುರಾಣ, ದೇವಿ ಮಹಾತ್ಮೆ, ಪುಟ. ೩೩೪).
ರಾಜಧಾನಿಯ ಈಶಾನ್ಯ ಭಾಗದಲ್ಲಿ ಪ್ರಶಸ್ತವಾದ ಭೂಮಿಯನ್ನು ಆರಿಸಿಕೊಂಡು ಒಂದು ವಿಶಾಲವಾದ ಮಂಟಪವನ್ನು ನಿರ್ಮಿಸಿ, ಹಲಸು, ದೇವದಾರು ಮುಂತಾದ ಪ್ರಶಸ್ತಿ ಮರಗಳಿಂದ ಹದಿನಾರು ಮೊಳ ಎತ್ತರ, ಹತ್ತು ಮೊಳ ತೋರಣ ಕಮಾನುಗಳನ್ನು ಕಟ್ಟಿದ ಮಂಟಪವನ್ನು ನಿರ್ಮಿಸುತ್ತಾರೆ. ತಳಿರು ತೋರಣಗಳಿಂದ ಅದನ್ನು ಅಲಂಕರಿಸುತ್ತಾರೆ. ಸಾಮಾನ್ಯವಾಗಿ ಮೂರು ಕಮಾನುಗಳುಳ್ಳ ಪ್ರವೇಶ ದ್ವಾರಗಳು ಇರುತ್ತವೆ. ಅಲ್ಲೊಂದು ಪ್ರಾರ್ಥನಾ ಮಂದಿರ (ಶಾಂತಿಸದ್ಮ, ಯೋಗಶಾಲೆ) ನಿರ್ಮಿಸಬೇಕು. ಅದನ್ನು ಸಾಲವೃಕ್ಷ, ಔದುಂಬರ, ಅರ್ಜುನ ಮರಗಳಿಂದಲೂ ಕುಶಹುಲ್ಲಿನಿಂದ ನಿರ್ಮಿಸಿ, ಯಾಗಶಾಲೆಗೆ ಬಿದುರಿನ ಬಾಗಿಲು, ಮತ್ಸ್ಯ, ಧ್ವಜ ಮತ್ತು ಚಕ್ರಗಳಿಂದ ಅಲಂಕಾರಗೊಳಿಸಬೇಕು. ದೇವತಾಪೂಜೆ ಮತ್ತು ಹೋಮಗಳು ನಡೆಯುವುದರಿಂದ ಸೂರ್ಯನು ಚಿತ್ತಾ ನಕ್ಷತ್ರಕ್ಕೆ ಪ್ರವೇಶಿಸಿದ ದಿನದಿಂದ ಅವನು ಸ್ವಾತಿ ನಕ್ಷತ್ರಕ್ಕೆ ಹೋಗುವವರೆಗೆ ಈ ವ್ರತವನ್ನು ನಡೆಸುತ್ತಾರೆ. ಐದು ಬಗೆಯ ಎಲೆಗಳಿಂದಲೂ, ನೂಲುಗಳಿಂದಲೂ, ಅಲಂಕೃತವಾದ ಪೂರ್ಣ ಕುಂಭಗಳಲ್ಲಿ ನೀರನ್ನು ಇಟ್ಟಿರುತ್ತಾರೆ. ಕೇಸರಿಯಲ್ಲಿ ಅದ್ದಿದ ಒಂದು ಹಗ್ಗಕ್ಕೆ ಅಕ್ಕಿ, ಬಿಳಿಸಾಸವೆ ಮುಂತಾದವುಗಳನ್ನು ಕಟ್ಟಿ ನಂತರ ಕುದುರೆಗಳ ಕೊರಳಿಗೆ ಆ ಹಗ್ಗವನ್ನು ಕಟ್ಟಿ ಪೂಜಾಗ್ರಹಕ್ಕೆ ಕರೆತರಬೇಕು. ತೋರಣದ ಪಶ್ಚಿಮ ಭಾಗದಲ್ಲಿ ಆನೆಗಳನ್ನು ಮತ್ತು ಕುದುರೆಗಳನ್ನು ಕರೆತಂದು ಅಲ್ಲಿ ಅವುಗಳಿಗೆ ವಿಶೇಷ ರೀತಿಯಲ್ಲಿ ಮಂತ್ರಪೂರ್ವಕವಾಗಿ ಸ್ನಾನ ಮಾಡಿಸುತ್ತಾರೆ. ಏಳು ದಿನಗಳ ಕಾಲ ಸೂರ್ಯ, ವರುಣ, ವಿಶ್ವದೇವ, ಬ್ರಹ್ಮ, ಇಂದ್ರ ಮತ್ತು ವಿಷ್ಣುವನ್ನು ಉದ್ದೇಶಿಸಿ ವೇದ ಮಂತ್ರಗಳಿಂದ ಕುದುರೆಗಳನ್ನು ಈ ಪೂಜಾಗೃಹದಲ್ಲಿ ಪೂಜಿಸಿ ಶಾಂತಿ ಮಾಡಿಸಬೇಕು; ವಿಧಿವತ್ತಾಗಿ ಹೋಮ ಮಾಡಬೇಕು. ಹಾಗೆ ಪೂಜಿಸಲ್ಪಟ್ಟ ಕುದುರೆಗಳನ್ನು ಗದರಿಸಬಾರದು, ಹೊಡೆಯಲೂಬಾರದು. ಬದಲಾಗಿ ಅವುಗಳ ಮನಸ್ಸಿನಲ್ಲಿ ಇರಬಹುದಾದ ಶಂಕೆ, ಭಯಗಳನ್ನು ದೂರ ಮಾಡುವುದಕ್ಕಾಗಿ ಶುಶ್ರಾವ್ಯವಾಗಿ ಪುಣ್ಯಾ ಮಂತ್ರಗಳನ್ನು ಹಾಡಬೇಕು. ಶಂಖ, ತೂರ್ಯ ಮುಂತಾದ ವಾದ್ಯಗಳ ಧ್ವನಿಯಿಂದ ಹಾಡುಗಳಿಂದ ಸಂತೋಷ ಪಡಿಸಬೇಕು.
ಎಂಟನೆಯ ದಿನ ಬೆಳಗಾದಾಗ ಒಂದು ಕುಟೀರವನ್ನು ಮರದ ತೊಗಟೆಗಳಿಂದ ಮತ್ತು ಹುಲ್ಲಿನಿಂದ ಮಂಟಪದ ದಕ್ಷಿಣ ಭಾಗದಲ್ಲಿ ಉತ್ತರಾಭಿಮುಖವಾಗಿ ನಿರ್ಮಿಸಬೇಕು. ಈ ಕುಟೀರದ ಮುಂಭಾಗದಲ್ಲಿ ಒಂದು ಅಗ್ನಿಕುಂಡದ ವೇದಿಕೆಯನ್ನು ನಿರ್ಮಿಸಬೇಕು. ಹೋಮಕ್ಕಾಗಿ ಪೂರ್ಣ ಕುಂಭಗಳಲ್ಲಿ ವಿವಿಧ ಹೋಮ ಸಾಮಗ್ರಿ, ಸಮಿಧೆಗಳನ್ನೂ ತಂದಿಟ್ಟುಕೊಳ್ಳಬೇಕು. ಬೆಳ್ಳಿಯ ಅಥವಾ ಚಿನ್ನದ ಸ್ರುಕ್‌ (ಸೌಟು)ಗಳನ್ನು ಉಪಯೋಗಿಸಬೇಕು. (ದರ್ವೆಹುಲ್ಲು, ಫಲಾಶ ಮರದ ತೊಗಟೆಗಳು ಮತ್ತು ಮೊಳಕೆ ಬಂದ ಜವೆಗೋಧಿಯನ್ನು ಈ ಪೂಜೆಯಲ್ಲಿ ಉಪಯೋಗಿಸುತ್ತಿದ್ದರು ಎಂದು ಕಾಳಿದಾಸ ರಘುವಂಶದಲ್ಲಿ ಹೇಳುತ್ತಾನೆ) ಅಶ್ವವೈದ್ಯ ಮತ್ತು ದೈವಜ್ಞ ಅವರೊಂದಿಗೆ ಹುಲಿಯ ಚರ್ಮದ ಮೇಲೆ ಪೂರ್ವಾಭಿಮುಖವಾಗಿ ಯಜ್ಞಕುಂಡದ ಎದುರು ರಾಜನು ಕುಳಿತುಕೊಳ್ಳಬೇಕು. ಮಂತ್ರಪೂರ್ವಕವಾಗಿ ಹೋಮ ನಡೆಸಬೇಕು. ಈಗ ವಾದ್ಯಗಳು ಮೊಳಗುತ್ತಿರಲು ಪಟ್ಟದ ಕುದುರೆಯನ್ನು ಮತ್ತು ಪಟ್ಟದ ಆನೆಯನ್ನು ಅಲಂಕರಿಸಿ ಮೆಲ್ಲ ಮೆಲ್ಲನೆ ಆ ಶಾಂತಿಗೃಹದ ಕುಟೀರಕ್ಕೆ ಕರೆತರಬೇಕು. ಈ ಕುರಿತು ನಂಬಿಕೆಯ ಮಾತನ್ನು ವರಾಹಮಿಹಿರ ಹೀಗೆ ಹೇಳುತ್ತಾನೆ. “ಶಾಂತಿಸದ್ಮಕ್ಕೆ ಕರೆತಲ್ಪಟ್ಟ ಪಟ್ಟದ ಕುದುರೆಗಳು ಮತ್ತು ಆನೆಗಳು ನಿಲ್ಲುವ ಭಂಗಿ ರಾಜನ ಮುಂದಿನ ವರ್ಷದ ಉನ್ನತಿ ಯಾ ಅವನತಿಗಳಿಗೆ ಸೂಚಕವಾಗಿರುತ್ತದೆ.” (ವರಾಹಮಿಹಿರನ ಬೃಹತ ಸಂಹಿತೆಯ ಉದೃತ ಭಾಗದ ಕೆಲವು ಅಂಶಗಳು)
ಪಟ್ಟದ ಕುದುರೆಗೆ ಮಂತ್ರಪೂರ್ವಕವಾಗಿ ನೈವೇದ್ಯದ ಅನ್ನವನ್ನು ರಾಜಪುರೋಹಿತರು ಸಮರ್ಪಿಸಬೇಕು. ಔದುಂಬರ ವೃಕ್ಷಶಾಖೆಯನ್ನು ಶುದ್ಧೋದಕದಲ್ಲಿ ಅದ್ದಿ ಕುದುರೆಗಳ ಮತ್ತು ಆನೆಗಳ ಮೇಲೆ ಸಿಂಪಡಿಸುತ್ತಾ ಪುರೋಹಿತರು ವೇದಘೋಷ ಮಾಡಬೇಕು. ಇದನ್ನೇ ರಾಜನ ಮೇಲೂ, ಸೈನಿಕರ ಮೇಲೂ ಪೋಷಣೆ ಮಾಡಬೇಕು. ಸೂರ್ಯನು ಸ್ವಾತಿ ನಕ್ಷತ್ರದಲ್ಲಿ ಇರುವವರೆಗೆ ಬೇರೆ ಬೇರೆ ಅಶ್ವಶಾಲೆ, ಗಜಶಾಲೆಗಳಲ್ಲಿ ಒಂದೊಂದು ದಿನ ಒಂದೊಂದು ಕಡೆ ಈ ಪೂಜೆಗಳು ನಡೆಯುತ್ತಿದ್ದವು ಮ ತ್ತು ಕುದುರೆಗಳು ಹಾಗೂ ಆನೆಗಳೂ ಸುತ್ತುವರಿಸಲ್ಪಡುತ್ತಿದ್ದವು. ಅವುಗಳನ್ನು ಗದರಿಸುವುದಾಗಲಿ ಅವುಗಳಿಗೆ ಹೊಡೆಯುವುದಾಗಲೀ ಈ ದಿನಗಳಲ್ಲಿ ನಿಷಿದ್ಧ ಕಾರ್ಯಗಳಾಗಿದ್ದವು. ಈ ನೀರಾಜನ ವಿಧಿಗಾಗಿ ನಿರ್ಮಿಸಲ್ಪಟ್ಟ ಪೂಜಾ ಮಂಟಪವನ್ನು ಶಸ್ತ್ರಜ್ಜಿತರಾದ ಯೋಧರು, ದೈವಜ್ಞರು ಮತ್ತು ಕುದುರೆಗಳ ಯೋಗಕ್ಷೇಮವನ್ನು ವಿಚಾರಿಸಿಕೊಳ್ಳಲು ಪಶುವೈದ್ಯರುಗಳು ದಿನಶಿ ಮಂಟಪದ ಬಳಿಯೇ ಇರುತ್ತಿದ್ದರು.
ರಾಜನ ವೈರಿಯ ಒಂದು ಮಣ್ಣಿನ ಮೂರ್ತಿಯನ್ನು ಅಲ್ಲಿ ಇರಿಸಿಕೊಂಡಿರಬೇಕು. ಪುರೋಹಿತನು ಅಭಿಚಾರ ಮಂತ್ರೋಚ್ಛಾರ ಮಾಡುತ್ತಾ ಒಂದು ಭರ್ಚಿಯಿಂದ ಆ ಮಣ್ಣಿನ ಮೂರ್ತಿಯನ್ನು ತಿವಿಯಬೇಕು. ಪಟ್ಟದ ಕುದುರೆಗೆ ಆಹಾರವನ್ನು ಸ್ವಲ್ಪ ಸ್ವಲ್ಪವಾಗಿ ಕೊಟ್ಟು ಅದು ತಿಂದ ನಂತರ ರಾಜನು ಆ ಕುದುರೆಯನ್ನೇರಿ ತನ್ನ ಸೈನ್ಯದೊಂದಿಗೆ ಈಶಾನ್ಯಭಿಮುಖವಾಗಿ ಮೆರವಣಿಗೆ ಹೊರಡಬೇಕು. ಈ ಸಮಾರಂಭಕ್ಕೆ ಮೀಸಲಾದ ವಿಶೇಷ ಆಭರಣಗಳೊಂದಿಗೆ, ರಾಜ್ಯ ಲಾಂಛನಗಳೊಂದಿಗೆ ಆನೆಯ ಮೇಲೆ ಅಂಬಾರಿಯನ್ನೇರಿ ರಾಜನು ಉತ್ತರಾಭಿಮುಖವಾಗಿ (ಇಲ್ಲವೇ ಈಶಾನ್ಯದ ಕಡೆ) ಮೆರವಣಿಗೆ ಹೊರಡಬೇಕು. ಸೂರ್ಯನು ಸ್ವಾತಿ ನಕ್ಷತ್ರ ಬಿಟ್ಟು ವಿಶಾಖಾ ನಕ್ಷತ್ರಕ್ಕೆ ಪ್ರವೇಶಿಸಿದ ದಿನ ವಿಶೇಷ ಪೂಜೆ ನಡೆಯುತ್ತಿತ್ತು. ಪುರೋಹಿತರು ಮಂತ್ರೋಚ್ಛಾರ ಮಾಡುತ್ತಿದ್ದಾಗ ಭೇರಿ, ನಗಾರಿಗಳೂ ಮೊಳಗುತ್ತಿದ್ದಾಗ ಕುದುರೆ ಮತ್ತು ಆನೆಗಳಿಗೆ ವಿಶೇಷ ಪೂಜೆ ಮಾಡಿ ಪಟ್ಟದ ಕತ್ತಿ ಮತ್ತು ಶ್ವೇತಛತ್ರಕ್ಕೆ ಪೂಜಿಸಿ ರಾಜನು ತನ್ನ ಪಟ್ಟದ ಕುದುರೆಯ ಮೇಲೆ ಹತ್ತುತ್ತಿದ್ದನು. ಅದಾದ ನಂತರ ಪಟ್ಟದ ಆನೆಯ ಮೇಲೆಯೂ ಹತ್ತಿ ರಾಜ ಆ ಮಂಟಪದಿಂದ ಹೊರಬರುತ್ತಿದ್ದನು. ಹೊರಬರುತ್ತಿದ್ದಂತಲೇ ವೇದಘೋಷ ಮೊಳಗುತ್ತಿತ್ತು. ರಾಜನ ಹಿಂದೆ ಮತ್ತು ಮುಂದೆ ಇದಕ್ಕಾಗಿ ಸೀಮಿತರಾಗಿದ್ದ ಅವನ ಸೈನಿಕರು ಆನೆ, ಕುದುರೆ ಮುಂತಾದ ವಿವಿಧ ವಾಹನಗಳನ್ನೇರಿ ರಾಜನ ಹಿಂದೆ ಮತ್ತು ಮುಂದೆ ಬರುತ್ತಿದ್ದರು. ರಾಜಧಾನಿಯ ನಾಗರಿಕರು ಸಹ ಹಿಂಬಾಲಿಸಿ ಬರುತ್ತಿದ್ದರು. ಈ ಶೋಭಾಯಾತ್ರೆ ಮಂಟಪದಿಂದ ಹೊರಟು ರಾಜನ ಅರಮನೆಯ ಕಡೆ ರಾಜಧಾನಿಯ ಮುಖ್ಯ ಬೀದಿಗಳಲ್ಲಿ ಸಂಚರಿಸಿ ಕೊನೆಗೆ ಅರಮನೆಯನ್ನು ತಲುಪುತ್ತಿತ್ತು. ಅರಮನೆಯನ್ನು ತಲುಪಿದ ಮೇಲೆ ಅಲ್ಲಿ ರಾಜನು ದರ್ಬಾರನ್ನು ನಡೆಸಿ ರಾಜ್ಯದ ಗಣ್ಯವ್ಯಕ್ತಿಗಳಿಗೆ ಸನ್ಮಾನ ಮಾಡುತ್ತಿದ್ದನು.
ಮುಖ್ಯವಾಗಿ ಈ ನೀರಾಜನ ವಿಧಿಯ ವ್ರತ ಒಂದು ಶಾಂತಿಯ ರೂಪದಲ್ಲಿ ರಾಜರುಗಳು ಮಾಡುತ್ತಿದ್ದ ವಿಶೇಷ ಉತ್ಸವ, ಯುದ್ಧದಲ್ಲಿ ವಿಜಯಕ್ಕೂ ಮತ್ತು ಬೇರೆ ಬೇರೆ ಉದ್ದೇಶಗಳಿಗೂ ಸಾಕಿಕೊಂಡಿದ್ದ ತನ್ನ ಅಶ್ವದಳ ಮತ್ತು ಗಜಸಮೂಹದ ಕ್ಷೇಮಾಭಿವೃದ್ಧಿಗಾಗಿಯೂ ಮಾಡುತ್ತಿದ್ದ ಪೂಜೆ ಇದಾಗಿದೆ. ಈ ಅವಧಿಯಲ್ಲಿ ನವಮಿಯೆಂದು ರಾತ್ರಿ ದುರ್ಗಾಪೂಜೆ ನಡೆಯುತ್ತಿತ್ತು. ಆಯುಧಗಳನ್ನು ಮತ್ತೊಮ್ಮೆ ಈ ರಾತ್ರಿ ಪೂಜಿಸುತ್ತಿದ್ದರು. ಮರುದಿನ ಬೆಳಗ್ಗೆ ಸೂರ್ಯೋದಯ ಕಾಲದಲ್ಲಿ ನೀರಾಜನ ಶಾಂತಿಯ ನಡೆಸುತ್ತಿದ್ದರು ಎಂದು ನೀಲಮತ ಪುರಾಣ ಹೇಳುತ್ತದೆ.
ದ್ವಾದಶಿ (ಉತ್ತರ ಭಾರತದ ಕಾರ್ತಿಕ ಶುದ್ಧ ೧೨) ಯಂದು ನಡೆಸುತ್ತಿದ್ದ ಪೂಜೆಗೆ ನೀರಾಜನ ದ್ವಾದಶಿ ಎನ್ನುತ್ತಿದ್ದರು. ಈ ರಾತ್ರಿ ಶ್ರೀ ವಿಷ್ಣು ನಿದ್ರೆಯಿಂದ ಏಳುತ್ತಾನೆ ಎಂದು ನಂಬಿ, ವಿಷ್ಣುವಿನ ವಿಗ್ರಹದ ಮುಂದೆ ದ್ವೀಪಗಳನ್ನು ಬೆಳಗುತ್ತಿದ್ದರು. ವಿಷ್ಣುವಿನೊಂದಿಗೆ ಸೂರ್ಯ, ಶಿವ, ಗೌರಿಯನ್ನು ಗೋಶಾಲೆಯಲ್ಲಿದ್ದ ಹಸು ಕರುಗಳನ್ನು, ಕುದುರೆಗಳನ್ನೂ, ಆನೆಗಳನ್ನು ಆಯುಧಾಗಾರದಲ್ಲಿದ್ದ ಎಲ್ಲ ಆಯುಧಗಳನ್ನೂ ಮತ್ತು ರಾಜಲಾಂಛನಗಳನ್ನು ಈ ದಿನ ಮತ್ತೆ ಪೂಜಿಸುತ್ತಿದ್ದರು. ಒಬ್ಬ ಮುತ್ತೈದೆಯು (ಕೆಲವೊಮ್ಮೆ ರಾಜನಿಗೆ ಅಚ್ಚು ಮೆಚ್ಚಾಗಿದ್ದ ರಾಜ ನರ್ತಕಿಯೋ, ವೇಶ್ಯೆಯೋ ಒಬ್ಬಳು) ರಾಜನಿಗೆ ವಿಶೇಷವಾಗಿ ಆರತಿ ಎತ್ತುತ್ತಿದ್ದಳು. ಈ ಆರತಿ ಮೂರು ಬಾರಿ ನಡೆಯುತ್ತಿತ್ತು. ಈ ಶಾಂತಿಯಿಂದ ರಾಜಪರಿವಾರಕ್ಕೂ, ಪ್ರಜೆಗಳಿಗೂ ಅಭ್ಯುದಯವಾಗುತ್ತದೆ. ಜೊತೆಗೆ ರೋಗರುಜಿನಗಳು ದೂರವಾಗುತ್ತವೆ ಎಂಬ ನಂಬಿಕೆ ಇತ್ತು. ಹೇಮಾದ್ರಿಯ ಪ್ರಕಾರ ಈ ಪದ್ಧತಿಯನ್ನು ಅಜಪಾಲ ಎಂಬ ರಾಜನು ಚಲಾವಣೆಗೆ ತಂದು ಪ್ರತಿ ವರ್ಷವು ನಡೆಸಬೇಕೆಂಬ ನಿಯಮವನ್ನು ಮಾಡಿದ್ದನು. ಇದು ವರಾಹಮಿಹಿರ ವರ್ಣಿಸುವ ನೀರಾಜನ ವಿಧಿಯಾಗಿದೆ. ಗೋವಿಂದ ವೈದ್ಯ ಬರೆದ ಕಂಠೀರವ ನರಸರಾಜ ವಿಜಯ (ಕ್ರಿ.ಶ. ೧೬೪೮) ಕಾವ್ಯದಲ್ಲಿ “ದೊರೆಯರಾಯ ನರಸೇಂದ್ರನ ಮಹಾನವಮಿಯು ಪುರದುತ್ಸವ, ನರಸೇಂದ್ರನ ಮಹಾನವಮಿಯ ಒಡ್ಡೋಲಗದ ಉತ್ಸವದ ಬಲ್ಸಿರಿಯ ಸಂಭ್ರಮದ ಮತ್ತು ಭೂಪನ ಪೂಜೆ, ವಿಜಯದಶಮಿಯ ಜಂಬೂ ಸವಾರಿಗಳೂ ಬಣ್ಣಿಸಲ್ಪಟ್ಟಿವೆ.
ಕಂಠೀರವ ನರಸರಾಜ ವಿಜಯ ಕಾವ್ಯದಲ್ಲಿ ಬರುವ, ನೀರಾಜನ ವಿಧಿಗೆ ಸಂಬಂಧ ಪಟ್ಟ ವಿವರಗಳನ್ನು ಈ ರೀತಿಯಾಗಿ ಗಮನಿಸಬಹುದು.
ಗಜಲಕ್ಷ್ಮಿ ಹಯಲಕ್ಷ್ಮೀಯಾಯುಧಲಕ್ಷ್ಮಿಯರ್
ನಿಜವಾದ ದಾನಲಕ್ಷ್ಮಿಯರ
ಭುಜಲಕ್ಷ್ಮಿ ಸೌಭಾಗ್ಯ ಸಿರಿ ಕೀರ್ತಿಲಕ್ಷ್ಮಿಯ
ಭಜಿಸಿ ಪ್ರತ್ಯಕ್ಷಗೆಸಿದರು (೨೧–೩೦)
ಈ ವಿಧಾನವನ್ನು ಅನುಸರಿಸುವುದರಿಂದ ರಾಜರಿಗೆ ಗಜಲಕ್ಷ್ಮಿ, ಹಯಲಕ್ಷ್ಮಿ, ಆಯುಧ ಲಕ್ಷ್ಮಿ, ದಾನಲಕ್ಷ್ಮಿ, ಸೌಭಾಗ್ಯಸಿರಿ ಕೀರ್ತಿಲಕ್ಷ್ಮಿ ಒಲಿಯುವಳು ಮತ್ತು ಪ್ರತ್ಯಕ್ಷಗೊಂಡು ಫಲನೀಡುವಳೂ ಎಂದು ವಿವರಿಸುತ್ತಾನೆ. ಕ್ರಿ.ಶ. ಸುಮರು ೧೧೭೦-೧೨೦೦ರ ಸಂದರ್ಭದಲ್ಲಿದ್ದ ಅಭಿನವಚಂದ್ರ ತನ್ನ ಅಶ್ವಶಾಸ್ತ್ರ ಕೃತಿಯ ೮ನೆಯ ಅಧ್ಯಾಯದಲ್ಲಿ ನೀರಾಜನ ವಿಧಿಯನ್ನು ಈ ಕೆಳಗಿನಂತೆ ವಿವರಿಸುತ್ತಾನೆ. ಶತ್ರುಕುಲವನ್ನು ಸಂಹಾರ ಮಾಡುವ ಉದ್ದೇಶದಿಂದಲೂ, ಆ ಮೂಲಕ ಮೇಲೆದ್ದು ಬರಲಿರುವ ಜಯವಧುವನ್ನು ಕೈಹಿಡಿಯುವ ಸಲುವಾಗಿ ಈ ನೀರಾಜನ ವಿಧಿಯನ್ನು ಸಾಂಗೋಪಾಂಗವಾಗಿ ಆಚರಿಸತಕ್ಕದ್ದು ಎಂದು ವಿವರಣೆ ಕೊಡುತ್ತಾನೆ. ಇಲ್ಲಿ ಆಶ್ವೀಜ ಶುದ್ಧ ಬಿದಿಗೆಯ ದಿನ ಅಶ್ವಾನೀಕಕ್ಕೆ ರಕ್ಷೆಯಿಡುವ ಉದ್ದೇಶದಿಂದ ಉತ್ಸಾಹದಿಂದ, ಮಹಾಮಂಗಲಕರವಾದ ಈ ನೀರಾಜನ ವಿಧಿಯಹನ್ನು ನೇರವೇರಿಸುತ್ತಿದ್ದು, ಪಟ್ಟದ ಕುದುರೆಯನ್ನು ಆಯ್ಕೆಮಾಡಿಕೊಳ್ಳುವ ವಿಚಾರವನ್ನು ಕವಿ ಇಲ್ಲಿ ವರ್ಣಿಸುತ್ತಾನೆ. ಅದರ ಜೊತೆಗೆ ಯುವರಾಜ ಕುದುರೆ, ಸೇನಾಧಿಪತಿ ಕುದುರೆ, ಅಮಾತ್ಯ ಕುದುರೆ ಇವುಗಳನ್ನೆಲ್ಲಾ ಈ ದಿನ ವಿಧಿವತ್ತಾಗಿ ಪೂಜಿಸುತ್ತಿದ್ದರು. ಗುಡ(ಬೆಲ್ಲ), ಶಾಲಿ(ಭತ್ತ), ತಂಡುಲಂ(ಅಕ್ಕಿ), ಕನ್ನಡಿ, ಕಲಶ, ಕರುಕೆ(ಗರಿಕೆ), ತೋರಣಂ, ದಧಿ, ಪುಷ್ಪಂ, ಸೊಡರು(ದೀಪ), ಎಸೆವ ರಂಗವಲಿ, ಎಲೆಯಡಕೆ ಮುಂತಾದ ಪ್ರಸಿದ್ಧ ಪವಿತ್ರ ಪೂಜಾ ದ್ರವ್ಯಗಳನ್ನು ಅಲ್ಲಿ ಬಳಸುತ್ತಿದ್ದರು. ಶ್ವೇತಪತ್ರ(ಕೊಡೆ), ಮಂಗಲಗೀತ, ಆನಕ(ವಾದ್ಯ), ಪಟಹ, ಹೇಮಚಾಮರ, ಗಣಿಕಾವ್ರಾತ(ನಿತ್ಯ ಸುಮಂಗಲಿಯರ ಸಮೂಹ), ಸುಭಟ, ಸುಸಂಘಾತ, ಕಹಳಾರವ ಈ ಎಲ್ಲಾ ಬಗೆಯ ವಸ್ತುಗಳು ಜೊತೆಗೆ ಕೋಲಾಹಲದೊಂದಿಗೆ ಮಹಾನವಮಿಯವರೆಗೆ ಕುದುರೆಗಳನ್ನು ಸ್ನಾನ ಮಾಡಿಸುತ್ತಿದ್ದರು. ಅದಕ್ಕಾಗಿ ತೊರೆ, ಸಮುದ್ರ, ಪೆರ್ಗೆರೆ, ತಾವರೆಗೋಳ ಮುಂತಾದ ಕಡೆಗಳಿಂದ ನೀರನ್ನು ತರುತ್ತಿದ್ದರು. ಕುದುರೆಗಳ ಮೇಲೆ ಇದ್ದ ಮಣ್ಣಿನ ಕೊಳೆಯನ್ನು ತೊಳೆದು ಆ ಮೇಲೆ ಪಂಚಗವ್ಯವನ್ನು ತೊಳೆಯುತ್ತಿದ್ದರು.
ದೇವತಾ ಪ್ರತಿಷ್ಠಾಪನೆಯ ಮುನ್ನ ಪುಷ್ಟಾಧಿವಾಸ, ಫಲಾಧಿವಾಸ, ರತ್ನಾಧಿವಾಸ ಧಾನ್ಯಾಧಿವಾಸ, ಜಲಾಧಿವಾಸ ಎಂಬ ಕ್ರಮವಿದೆ. ಆಯಾ ವಸ್ತುಗಳಲ್ಲಿ ಈ ದೇವತಾ ವಿಗ್ರಹಗಳನ್ನು ಒಂದು ರಾತ್ರಿ ಅವಧಿಯವರೆಗೆ ಮುಳುಗಿಸಿ ಇಟ್ಟು, ಮರುದಿನ ಅದನ್ನು ತೆಗೆದು ಶುದ್ಧಿಗೊಳಿಸುವ ಕ್ರಮವಿದೆ. ಇದೇ ರೀತಿಯನ್ನು ಅಶ್ವಪೂಜೆಯಲ್ಲಿ ಕುದುರೆಯನ್ನು ನೀರಿನ ಒಂದು ತೊಟ್ಟಿಯಲ್ಲಿ ಕೆಲಕಾಲ ಕುತ್ತಿಗೆಯ ಮಟ್ಟದವರೆಗೆ ಮುಳಗಿಸಿ, ಎಬ್ಬಿಸಿ ಹೊರಗೆ ತರುವ ಜಲವಾಸದ ಅರ್ಚನೆಯನ್ನು ಈ ವಿಧಿಯಲ್ಲಿ ಮಾಡುತ್ತಿದ್ದರು. ನಂತರ ಈ ವಾಜಿಗೆ ಕುಂಕುಮ, ಅರಿಶಿನ, ಗಂಧ ಮುಂತಾದವುಗಳಿಂದ ಪೂಜಿಸುತ್ತಿದ್ದರು. ಈಗ ರತ್ನಾವಳಿಯಿಂದ ಕೂಡಿದ ಕಳಶದ ತೋವಾಲನ್ನು ಕುದುರೆ ಪುಸ್ತಕದಲ್ಲಿ ಧರಿಸುತ್ತಿತ್ತು. ಮೇಖಲೆ(ಒಂದು ಡಾಬು), ಮಣಿಸರ, ರೇಷ್ಮೆ ಬಟ್ಟೆ, ರಕ್ಷೆ ಮುಂತಾದವುಗಳಿಂದ ಕೊರಳನ್ನು ಅಲಂಕರಿಸುತ್ತಿದ್ದರು. ಹಣೆಯ ಮೇಲೆ ಪಟ್ಟದ ಕುದುರೆಯ ಲಾಂಛನವನ್ನು ಕಟ್ಟುತ್ತಿದ್ದರು. ಇಷ್ಟೆಲ್ಲಾ ಅಲಂಕಾರವಾದ ನಂತರ ಕುದುರೆಗೆ ಕೆಟ್ಟ ದೃಷ್ಟಿಗಳ ಕೆಡಕು ಆಗದಿರಲಿ ಎಂದು ಒಂದು ಸೀರೆಯಲ್ಲಿ ಅರಿಶಿನ, ಉತ್ತರಣೆ (ಅಪಾಮಾರ್ಗ) ಬಿಳಿಸಾಸುವೆ, ಗಜ್ಜುಗ, ಇಂಗು ಆಮರ್ದುವಳ್ಳೀ, ಬೇವು, ಲೋದ್ರ, ಬಾಗೆ(ಸಿರಿಸ) ಬಜೆ, ಗಗ್ಗುಳ, ಹಿಪ್ಪೆ, ಕಕ್ಕೆ, ರಾಜವೃಕ್ಷ, ಸರಳ ಗೋರೋಜನಗಳನ್ನು ಕಟ್ಟಿ ಆ ಸೀರೆಯ ಪಟ್ಟಣವನ್ನು ಕುದುರೆಯ ಕೊರಳಿಗೆ ಕಟ್ಟುತ್ತಿದ್ದರು.
ದೇವಸ್ಥಾನದ ಮಣ್ಣು, ಮದಗಜಗಳ ಕೋಡದ ಮಣ್ಣು, ಹುತ್ತದ ಮಣ್ಣು ಮತ್ತು ಅರಮನೆಯ ಮಣ್ಣು ಈ ಮೃತ್ತಿಕೆಗಳನ್ನು ಕುದುರೆಯ ಹೃದಯ ಭಾಗಕ್ಕೆ ಹಚ್ಚುತ್ತಿದ್ದರು. ವಿಶಾಲವಾದ ಈ ಅಶ್ವಶಾಲೆಯ ಮಂಟಪವನ್ನು ರಂಗವಲ್ಲಿ, ತೋರಣ, ಬಾವುಟ, ತಮಟೆ, ವೇದಘೋಷ, ಶೇಷಾಕ್ಷತೆ, ಪುಷ್ಪ, ಗಂಧ, ದೀಪ, ಧೂಪ ಮುಂತಾದವುಗಳಿಂದ ಅಲಂಕರಿಸುತ್ತಿದ್ದರು. ಅಲ್ಲಿ ಹೋಮ ಮಾಡಿಸಿ ಪುರೋಹಿತರಿಗೆ ದಕ್ಷಣೆಕೊಟ್ಟು ಮುಂಬರುವ ಸಂಗ್ರಾಮ ವಿಜಯಯಾತ್ರೆಗೆ ನೆರೆದ ಎಲ್ಲ ಜನರಿಂದ ಹಾರೈಕೆಗಳನ್ನು ಈ ಸಂದರ್ಭದಲ್ಲಿ ಕೇಳಿಕೊಳ್ಳುತ್ತಿದ್ದರು.
ನಂತರ ರೇವಂತನ ಪೂಜೆಯನ್ನು ಮಾಡುತ್ತಿದ್ದರು. ಚರು, ಬಲಿ, ತಾಂಬೂಲ, ಹೂವು, ಅಕ್ಷತೆ, ಗಂಧ, ಕೈದೀವಿಗೆ, ಪಟಗಳು, ಶಂಖ, ಭೇರಿರುವ ಈ ಪೂಜೆಯಲ್ಲಿ ವಿಜೃಂಭಿಸುತ್ತಿದ್ದವು. ಜಯದೇವ, ಭಾನುಪುತ್ರಕ, ಜಯ, ತುರುಗಾರೂಢ, ಸಾರವಿಜ್ಞಾನ ನಿಧಿ, ಜಯ ತರುಗ, ಹೃದಯ ಚಿತ್ತಮ, ಜಯ ತರುಗಪ್ರಿಯ, ಸುರೇಜ್ಯ, ಜಯರೇವಂತ ಎನ್ನುತ್ತ ಮಹಾರಾಜನು, ರಾಜಪುತ್ರನು ರಾಜಪರಿವಾರದವರು ರೇವಂತನಿಗೆ ನಮಸ್ಕಾರ ಮಾಡುತ್ತಿದ್ದರು. ಆ ಮೇಲೆ ಅಶ್ವ ವೈದ್ಯನಿಗೆ ಮಂಗಳ ಚೌಳಿ, ಜಣಂಬ, ಉಂಗುರ, ಕರ್ಣಕುಂಡಲ ಮುಂತಾದವುಗಳನ್ನು ಸಂತೋಷದಿಂದ ಉಡುಗೊರೆಯಾಗಿ ಆ ವೈದ್ಯನಿಗೆ ಕೊಟ್ಟು ಕೊನೆಯಲ್ಲಿ ತನ್ನ ಶಸ್ತ್ರಾಸ್ತ್ರಗಳನ್ನು ಮಹಾರಾಜನು ಕ್ರಮಬದ್ಧವಾಗಿ ಪೂಜಿಸುತ್ತಿದ್ದನು. “ಇದು ನೀರಾಜನವಿಧಿ ಎಂಬುದು ಪೂಜ್ಯಂ ಚಂದ್ರಮತದೊಳ್‌ ಎಂದು ಅಭಿನವಚಂದ್ರ ಮುಕ್ತಾಯಗೊಳಿಸುವುದನ್ನು ಕಾಣಬಹುದು. (ಅಭಿನವ ಚಂದ್ರ ವಿರಚಿತ ಅಶ್ವಶಾಸ್ತ್ರ, ಸಂ.ಜಿ.ಜಿ. ಮಂಜುನಾಥ ಮೈಸೂರು ವಿ.ವಿ, ಪುಟ-೧೦೮-೧೧೬).
ಮಹಾನವಮಿಯಲ್ಲಿ ಕುದುರೆಗೆ ನೀರಾಜನವನ್ನು ಮಾಡುವುದರಿಂದ ವೈರಿಯನ್ನು ಗೆಲ್ಲಬಹುದು. ಆಶ್ಚಿಜ ಶುದ್ಧ ಬಿದಿಗೆಯ ದಿನ ಕುದುರೆಗೆ ರಕ್ಷೆಯ ಕಟ್ಟುವುದರಿಂದ ಅರಸನಿಗೆ ಸಂತೋಷ ಉಂಟಾಗಿ ಮಂಗಳವಾದ್ಯ ಮಾಡುವನು. ಅತಿ ಬಿಳಿದಾಗಿರುವ ಆಯುತವುಳ್ಳ, ದೊಡ್ಡದಾದ ದೀರ್ಘಾಯುವನ್ನು ಗುಡುಗಿನರೂಪ ಧ್ವನಿಯನ್ನು ಹೊಂದಿರುವ ಬ್ರಾಹ್ಮಣನನ್ನು ಕರೆಯಿಸಿ ಪೂಜಿಸುವುದು.
“ಲಕ್ಷಣಯುಕ್ತ ಸರ್ವಭ
ರಕ್ಷಮನಂ ಕ್ರೋಧಿರಾಜನೆನಿಪ ನಿಲಜವಂ
ಶಿಕ್ಷಿತ ವಿದನಂ ಪಂಚ ವಿ
ಧಂ ಕಾಂತಿಯ ಶೋಣವರ್ಣನದು ಯುವರಾಜಂ (೮–೬)
ಉತ್ತಮ ಲಕ್ಷಣವುಳ್ಳ, ಸರ್ವಗುಣ ಸಂಪನ್ನ, ಕೋಪವುಳ್ಳ, ವಾಯುವೇಗವುಳ್ಳ, ನಾನಾಸಾಧನೆಯನ್ನು ಮಾಡಬಲ್ಲ ಐದು ಗುಣಗಳಿರುವ ಹವಳದ ವರ್ಣದ ಕೆಂಪು ಕುದುರೆಯನ್ನು ಯುವರಾಜ ಪಟ್ಟ ಕಟ್ಟುವದು. ಹಗೆಯ ಕುಲ, ಬಲ, ತೇಜಸ್ವರ ಇವುಗಳಲ್ಲಿ ಸತ್ವವುಳ್ಳ ಜೀವ, ಪ್ರಾಣ ಲಕ್ಷಣಗಳಲ್ಲಿ ಸಂಪೂರ್ಣವಾದ ಶುಭ ಲಕ್ಷಣ ಹೊಂದಿರುವುದನ್ನು ದಳವಾಯಿ ಪಟ್ಟಕ್ಕೆ ಕಟ್ಟುವುದು. ಹಾಗೆಯೇ ಬೋರ ಎಂಬ ಕುದುರೆಯು ನಾಲ್ಕು ವರ್ಣಗಳಲ್ಲಿ ವಿಶೇಷಜ್ಞ ವರ್ಣಲಕ್ಷಣ, ವೀರವನುಳ್ಳ ದೊಡ್ಡದಾದ ಧೀರೋದಾರವಾದ ಕುದುರೆಯು ಪ್ರಮುಖವಾದದ್ದು.
“ಗುಡಶಾಲಿ ತಡುಲಂಕ
ನ್ನಡಿ ಕಲಶಂ ಕರುಕೆ ತೋರಣಂ ದಧಿ ಪುಷ್ಪಂ.
ಸೊಡರೆಸವ ರಂಗವಲಿ ಎಲೆ
ಯಡಕೆ ಪವಿತ್ರಂ ಪ್ರಸಿದ್ಧಿಮಿವೆ ಗುಣರತ್ನಾ (೮–೧೧)
ಗುಡಿ ರಾಜನ್ನದಕ್ಕಿ, ಕನ್ನಡಿ, ಕಳಶ, ಗರಿಕೆಯ ಕೊನರು, ತೋರಣ, ಮೊಸರು, ಹಣತೆ ದೀಪ, ಎಲೆ, ಅಡಿಕೆ, ಪವಿತ್ರ, ಬಿಳಿಯ ಸಾಸವೆ ಮುಂತಾದ ಎಲ್ಲಾ ಮಂಗಳ ದ್ರವ್ಯಂಗಳನ್ನು ಹಾಗೂ ಸುತ್ತಿಗೆ ಮಂಗಳವಾದ್ಯ ಪಟಹ, ಚಿನ್ನದ ಕಾವಿನ ಚಮರ, ಸೂಳೆಯರು, ಪರಿಹಾರ ಸಮೂಹ, ಕಹಳೆಯ ಧ್ವನಿ ಇವೆಲ್ಲವುಗಳನ್ನು ತಂದು ನಂತರ ತೊರೆ, ಸಮುದ್ರ, ದೊಡ್ಡಕೆರೆ, ತಾವರಕೊಳ ಇರುವಲ್ಲಿಗೆ ಕುದುರೆಯನ್ನು ಕರೆದುಕೊಂಡು ಹೋಗಿ ಅಲಂಕರಿಸಿ ಹರೆ, ಕಹಳೆ, ಶಂಖಧ್ವನಿ ನೆರವೇರಿಸಿ ಲಾಯಕ್ಕೆ ಕರೆತಂದು ನಂತರ ಕುಂಕುಮ, ಅರಿಶಿನ, ಪರಿಮಳದ ಗಂಧಗಳನ್ನು ಲೇಪಿಸಿ, ಕಳಸ, ತೋಮರ ರತ್ನವನ್ನು ಹಣೆಯಲ್ಲಿ ಹಚ್ಚಿ, ಬಣ್ಣದ ಸೀರೆಗಳನ್ನು ಹೊಟ್ಟೆಯಲ್ಲಿ ಇಳಿಬಿಟ್ಟು ಮೆತ್ತಲಿಯಾದಿಯಾದ ಶೃಂಗಾರಗಳನ್ನು ಮಾಡಿ ಪಟುಗೆಯನ್ನು, ಮಣಿಸರವನ್ನು, ರಕ್ಷೆಯನ್ನು, ಪವಿತ್ರಗಳನ್ನು, ತೊಡರನ್ನು ಸಹ ಕುದುರೆಯ ಹಣೆಯಲ್ಲಿ ಪಟ್ಟವ ಕಟ್ಟುತ್ತಾರೆ.
ಅರಿಶಿನ, ಉತ್ತರಣೆ, ಬಿಳಿಯ ಸಾಸುವೆ, ಗಜ್ಜುಗ, ಅಮರದಬಳ್ಳಿ, ಬೇವು, ಲೋಂದ್ರ, ಬಾಗೆ, ಬಜೆ, ಗುಗ್ಗುಳ, ಹಿಪ್ಪಲಿ, ಕಕ್ಕೆಲೋಹ, ಗೋರೋಜನ ಇವೆಲ್ಲವುಗಳನ್ನು ಕುದುರೆಯ ಕೊರಳಿಗೆ ಧಾನ್ಯದ ಪೊಟ್ಟಣವನ್ನು ರಕ್ಷೆಯನ್ನು ಕಟ್ಟಿದರೆ ರಾಕ್ಷಸ, ಪಿಶಾಚಿಗಳು ಹತ್ತಿರ ಸುಳಿಯುವುದಿಲ್ಲ. ಜೊತೆಗೆ ಮುಟ್ಟಲು ಸಾಧ್ಯವಾಗುವುದಿಲ್ಲ ಅವುಗಳ ದೃಷ್ಟಿಗಳು ಸಹ ತಾಕುವುದಿಲ್ಲ, ದೇವರ ಗುಡಿಯ ಮಣ್ಣು, ಆನೆಯಕೊಂಬು, ಹುತ್ತದ ಮಣ್ಣು, ಅರಮನೆಯ ಮಣ್ಣು ಇವೆಲ್ಲವುಗಳನ್ನು ಕೂಡಿಸಿ ಕುದುರೆಯ ಮೈಗೆ ಲೇಪನ ಮಾಡಿ ರಂಗವಲ್ಲಿ, ತೋರಣ, ಮಂಗಳವಾದ್ಯ, ವೇದಘೋಷ, ಅಕ್ಷತೆ, ಪುಷ್ಪ, ಗಂಧ ಧೂಪ ದೀಪದಿಂದ ಕುದುರೆಗೆ ಶಿಶ್ನದ ಸರಿಸದಲ್ಲಿ ಅರ್ಪಿಸುತ್ತಾರೆ.
ಲಾಯದಲ್ಲಿ ಬ್ರಾಹ್ಮಣರ ಕೈಯಲ್ಲಿ ಹೋಮವನ್ನು ಮಾಡಿಸಿ ಅವರಿಗೆ ದಕ್ಷಿಣೆಯನ್ನು ಕೊಟ್ಟು, ಅವರ ಕೈಯಲ್ಲಿ ಮಂತ್ರಾಕ್ಷತೆ ತೆಗೆದುಕೊಂಡರೆ ತನ್ನ ವೈರಿಯನ್ನು ಜಯಸಿ ಪರಲೋಕ ಸಾಧನವನ್ನು ಪಡೆದು ಚೆನ್ನಾಗಿ ಬದಕುತ್ತದೆ ಎಂಬ ವಿಚಾರವನ್ನು ಶಾಸ್ತ್ರಕಾರರು ವ್ಯಕ್ತಪಡಿಸುತ್ತಾರೆ.
ಅಭಿಷೇಕಮಕಂ ತೋರಣದೊಳ್‌
ವಿಭೂತಿಯಂ ತಂದು ಪಟ್ಟವರ್ಧನಕೆ ಜಗ
ತ್ಪ್ರಭುವಂ ಪೊಡೆವಡಿಸುವುದಿರು
ಳಭಿಮುಖವಾಗಿರ್ದು ಶಾಸ್ತ್ರ ವೇದ್ಯಂವೈದ್ಯಂ (೮–೨೫)
ಅಭಿಷೇಕವನ್ನು ಮಾಡಿ ತೋರಣದಲ್ಲಿ ಸಂಪತ್ತುಗಳಿಂದ ತಂದ ಪಟ್ಟದ ಕುದುರೆಗೆ ಅರಸನು ನಮಸ್ಕರಿಸಿ ರಾತ್ರಿಯ ಸಮಯದಲ್ಲಿ ಆಯುಧ ಪೂಜೆಗಳನ್ನು ವಿಧಿ ವಿಧಾನದ ಮೂಲಕ ಶಾಸ್ತ್ರೋಕ್ತವಾಗಿ ಮಾಡುವನು. ಬ್ರಹ್ಮನ ಕಣ್ಣೀರಿನಿಂದ, ಚಂದ್ರನಿಂದ, ಕಿಚ್ಚಿನಿಂದ, ಮೃಗದಿಂದ, ದುಗ್ಧ ಮಥನದಿಂದ ಹುಟ್ಟಿದ ಕುದುರೆಗಳಿಗೆ ಜಯವೆಂದೂ ಜಯ ಧನುಜ ಕುಲವಿಧೆಯ ಐಶ್ವರ್ಯಕ್ಕೆ ಕಾರಣ ಜಯಕ್ಕೆ ಒಡೆಯನೆ ಜಯ ಜಯವೆಂದೂ ಶತ್ರುಕ್ಷಯ ಕೀರ್ತಿ ಜಯವೆಂದು ಕೊಂಡಾಡಿ ಅನಂತರ ಹರುಷ, ಸಂತೋಷದಿಂದ ನಮಸ್ಕರಿಸಿ ನಾನಾವಾದ್ಯಗಳಿಂದ ಜಯವೆಂದು ದೇವಾನುದೇವತೆಗಳಿಗೆ ವಂದಿಸಿ, ಮಂಗಳ ಜವಳಿಯನ್ನು, ಆಭರಣವನ್ನು, ಉಂಗುರವನ್ನು ವೈದ್ಯನಿಗೆ ಕೊಟ್ಟು ಬಳಿಕ ಆಯುಧಗಳನ್ನು ಅರ್ಚನೆ ಮಾಡುತ್ತಾರೆ.
ಅಶ್ವಾರಾಧನೆ (೨)
ತೇಜಮ್ಮನ ಆರಾಧನೆ
ಪ್ರಾಚೀನ ಕಾಲದಿಂದ ನಮ್ಮ ಸಂಸ್ಕೃತಿಯಲ್ಲಿ ಅನೇಕ ಬಗೆಯ ಆರಾಧನೆಗಳು ಕಂಡು ಬರುತ್ತವೆ. ಹಾಗೆ ನೋಡಿದರೆ ದೇವಾರಾಧನೆ, ಭೂತಾರಾಧನೆ ಕಂಡು ಬರುವಂತೆ ಪ್ರಾಣಿಗಳ ಆರಾಧನೆಯು ಸಹ ನಮ್ಮಲ್ಲಿ ಬೆಳೆದುಕೊಂಡು ಬಂದಿದೆ. ಅದಕ್ಕೆ ಕುದುರೆಯ ಆರಾಧನೆಯು ಹೊರತಾಗಿಲ್ಲ. ಕಾರಣ ಮನುಷ್ಯನಿಗೆ ಅತ್ಯಂತ ಉಪಯೋಗವಾಗುವ ಪ್ರಾಣಿಗಳನ್ನು ದೇವರು ಎಂದು ಭಾವಿಸಿ ಆರಾಧನೆ ಮಾಡುವ ಪದ್ಧತಿ ಹಿಂದಿನಿಂದಲೂ ನಡೆದುಕೊಂಡು ಬಂದಿದೆ. ಗೋವು ಆರಾಧನೆ ಅದರಲ್ಲಿ ಪ್ರಮುಖವಾದದ್ದು, ‘ಆರಾಧನೆ’ ಎಂಬುದಕ್ಕೆ ಸೇವೆ, ಪೂಜೆ, ಆಚರಣೆ ಎಂಬ ಸಾಮಾನ್ಯವಾದ ಅರ್ಥಗಳು ಬರುತ್ತವೆ. ಹೀಗಾಗಿ ಆರಾಧನೆ ಮಾಡುವ ಎಲ್ಲಾ ಬಗೆಯ ಪ್ರಾಣಿಗಳು ಮತ್ತು ವಸ್ತುಗಳು ವಿಶೇಷವೆನಿಸಿಕೊಳ್ಳುತ್ತವೆ.
ಇಲ್ಲಿ ಗ್ರಹಿಸುವುದೆನೆಂದರೇ ‘ತೇಜ’ ಎಂದರೆ ‘ಕುದುರೆ’ ಎಂಬ ಅರ್ಥವಿದ್ದು; ಬಳ್ಳಾರಿ, ಕೊಪ್ಪಳ, ರಾಯಚೂರು ಜಿಲ್ಲೆಗಳಲ್ಲಿ ಕುದುರೆ ಕುಣಿತದ ಜೊತೆ ಜೊತೆಗೆ ತೇಜಮ್ಮ ಆರಾಧನೆ ಮಾಡುವ ಪದ್ಧತಿ ಪ್ರಾಚೀನ ಕಾಲದಿಂದಲೂ ಹೆಚ್ಚು ಜನಜನಿತವಾಗಿರುವುದನ್ನು ಕಾಣುತ್ತೇವೆ. ಕುದುರೆ ಮನೆ ಮನೆಗೆ ಬರುತ್ತಿತ್ತು. ಅದಕ್ಕೆ ಪೂಜೆ ಮಾಡಲಾಗುತ್ತಿತ್ತು. ನಂತರ ಅದು ಕುಣಿತದಿಂದ ಎಲ್ಲರನ್ನು ರಂಜಿಸುತ್ತಿದ್ದ ಬಗ್ಗೆ ಹಿಂದಿನ ತಲೆಮಾರಿನ ಹಿರಿಯರು ಹೇಳುತ್ತಾರೆ. ಇದು ಕರಡಿ ಕುಣಿತದಷ್ಟೇ ಪ್ರಚಲಿತವಾಗಿದ್ದು, ಇಂತಹ ಒಂದು ಪದ್ಧತಿ ಕೊಗಳಿನಾಡಿನ ಬಹುತೇಕ ಹಳ್ಳಿಗಳಲ್ಲಿ ಕಂಡು ಬರುತ್ತದೆ. ಅದರಲ್ಲಿ ವಿಶೇಷವಾಗಿ ಕೊಗಳಿ, ಅಂಬಳಿ, ಕೊಟ್ಟೂರು ಗ್ರಾಮಗಳನ್ನು ಹೆಸರಿಸಬಹುದು. ಚಿಮ್ಮಹ ಹಳ್ಳಿಯಿಂದ ಕುದುರೆಯು ಬರುತ್ತಿದ್ದು, ಊರಲ್ಲಿ ಸಂಭ್ರಮ ಸಡಗರದಿಂದ ದೇವಿ ಬಂದಳು ಎಂದು ಪೂಜಿಸುವುದರ ಮೂಲಕ ಕಪ್ಪಕಾಣಿಕೆಯನ್ನು ಕೊಡುವ ಪದ್ಧತಿಯಿದ್ದು, ಕುದುರೆಯನ್ನು ಮನರಂಜನೆಯ ಪ್ರಾಣಿ ಎಂದು ಗುರುತಿಸುವುದರ ಜೊತೆಗೆ ದೇವರು ಎಂಬ ನಂಬಿಕೆಯೂ ಮನೆಮಾತಾಗಿದೆ. ಹಾಗೆಯೇ ಅಲ್ಲಿಯ ಜನರು ಇವತ್ತಿಗೂ ಆ ಭಾಗದಲ್ಲಿ ಚಿಮ್ಮನಹಳ್ಳಿಯಮ್ಮ, ತೇಜಮ್ಮ ಎಂದು ಕರೆಯುವುದು ವಾಡಿಕೆಯಾಗಿದೆ.
ಹಾಗೆ ನೋಡಿದರೆ ಆಕಳನ್ನು ‘ಗೋಮಾತೆ’ ಎಂದು ಪೂಜಿಸುವುದನ್ನು ಬಿಟ್ಟರೆ ನಂತರದ ಸ್ಥಾನ ಆನೆ ಮತ್ತು ಕುದುರೆಗಳಿಗೆ ಸಿಗುತ್ತದೆ. ಪ್ರತಿಯೊಂದು ಪ್ರಾಣಿಯನ್ನು ಒಬ್ಬೊಬ್ಬರು ಅಂದರೆ ಒಂದೊಂದು ಸಮುದಾಯ ಬೇರೆ ಬೇರೆ ಮಜಲುಗಳಲ್ಲಿ ಆಚರಣೆಗೆ ತೊಡಗಿಸಿಕೊಳ್ಳುತ್ತಾರೆ. ಉದಾಹರಣೆಗೆ-ಗಣೇಶನ ವಾಹನ ಇಲಿ, ಸರಸ್ವತಿಯ ವಾಹನ ನವಿಲು, ಮೈಲಾರಲಿಂಗಪ್ಪನ ವಾಹನ ನಾಯಿ, ಶಿವನ ವಾಹನ ನಂದಿ, ಅದರಂತೆ ಬೀರಲಿಂಗೇಶ್ವರನ ವಾಹನವಾಗಿ ಹಾಲುಮತ ಸಂಸ್ಕೃತಿಯ ಬಹುತೇಕ ಜನ ಸಮುದಾಯ ‘ಕುದುರೆ’ಯನ್ನು ಪೂಜಿಸುತ್ತಿರುವುದು ವಿಶೇಷ. ಈ ಆರಾಧನೆ ಮಾಡುವ ಸಂಪ್ರದಾಯ ಬೆಳಗಾವಿ ಜಿಲ್ಲೆಯ ಅಥಣಿ, ಚಿಕ್ಕೋಡಿ, ರಾಯಬಾಗ ಭಾಗದಲ್ಲಿ ಹೆಚ್ಚು ಕಂಡು ಬರುತ್ತದೆ. ಇದನ್ನು ಹೊರತು ಪಡಿಸಿದರೆ ಸೊಲ್ಲಾಪುರ ಭಾಗದ ಯಾವುದೇ ಜನ ಸಮುದಾಯವಿರಲಿ ಅಲ್ಲಿಯ ಜನರು ಉತ್ಸವಗಳಲ್ಲಿ, ಮೆರವಣಿಗೆಗಳಲ್ಲಿ ಕುದುರೆಯನ್ನು ಹೆಚ್ಚಾಗಿ ಬಳಸುತ್ತಿರುವುದನ್ನು ಕಾಣಬಹುದು. ಆದ್ದರಿಂದ ಕುದುರೆ ಸಂಪ್ರದಾಯ ಆದಿಕಾಲದಿಂದಲೂ ನಡೆದುಕೊಂಡು ಬಂದ ಒಂದು ಪ್ರಮುಖ ಸಂಪ್ರದಾಯವಾಗಿದೆ. ಮೂಲತಃ ಕುದುರೆಯನ್ನು ಸಾಕುವ ಮತ್ತು ಅಭಿವೃದ್ಧಿಪಡಿಸುವ ತಾಣಗಳೂ ಈ ಪ್ರದೇಶದ ಸುತ್ತಮುತ್ತಲಲ್ಲಿಯೇ ಇರಬೇಕು ಎಂಬ ಅಂಶ ಮನದಟ್ಟಾಗುತ್ತದೆ.
ಪ್ರಸ್ತುತ ಕುದುರೆ ಆರಾಧನೆ ಮಾಡುವ ಪದ್ಧತಿಗೆ ನಿದರ್ಶನ ಎಂಬಂತೆ ಅಥಣಿಗೆ ಸಮೀಪವಿರುವ (ಅಂದರೆ ೮ ಕಿ.ಮೀ.) ಮೀರಜ್‌ಗೆ ಹೋಗುವ ಮಾರ್ಗದಲ್ಲಿ ಬರುವ ಮುರಗುಂಡಿಯ ಶ್ರೀಮರುಸಿದ್ಧೇಶ್ವರ ದೇವಸ್ಥಾನದಲ್ಲಿ ಈ ಆರಾಧನೆ ಕಂಡುಬರುತ್ತದೆ. ಹಾಲುಮತ ಸಂಸ್ಕೃತಿಯ ಬೀರಲಿಂಗೇಶ್ವರ ಸಂಪ್ರದಾಯದ ಈ ದೇವಸ್ಥಾನದಲ್ಲಿ ಕುದುರೆಯನ್ನು ಕಟ್ಟಿ ಹಾಕಿ ಪೂಜೆ ಮಾಡುತ್ತಾ ಬಂದಿದ್ದಾರೆ. ಈ ಕಾರ್ಯ ಈಗಲೂ ನಡೆಯುತ್ತಲೇ ಇದೆ. ಕುದುರೆ ಈ ಸಂಪ್ರದಾಯದ ಆರಾಧ್ಯದೇವರ ವಾಹನ ಎಂದು ಅಲ್ಲಿಯ ಗ್ರಾಮಸ್ಥರು ನಂಬಿಕೊಂಡು ಬಂದಿದ್ದಾರೆ. ಸುಮಾರು ೫೦೦ ವರ್ಷಗಳ ಇತಿಹಾಸವಿರುವ ಈ ಆರಾಧನೆಗೆ ಹೆಚ್ಚು ಮಹತ್ವ ಬಂದಿದೆ. ಇಲ್ಲಿ ಕುದುರೆಗೆ ಹೆಚ್ಚಾಗಿ ದೇವರು ಎಂದು ಭಾವಿಸುವ ಜನ ದೇವರ ಮುಂದೆ ಕುದುರೆಯ ಮೂರ್ತಿಯನ್ನು ಮಾಡಿಸಿ ಪೂಜಿಸುತ್ತಾ ಬಂದಿದ್ದಾರೆ. ಶ್ರೀ ಮರುಸಿದ್ಧೇಶ್ವರ ದೇವರ ಕವಚದಲ್ಲಿ, ಪಟ್ಟಕೆಗಳಲ್ಲಿ ಕುದುರೆಯ ಚಿತ್ರಗಳು ಇರುವುದು ಇದಕ್ಕೆ ಸಾಕ್ಷಿಯಾಗಿದೆ.
ಈ ಕುರಿತು ವಿಚಾರಿಸಿದರೆ ಅಲ್ಲಿಯ ಕುದುರೆಯನ್ನು ಪಾಲನೆ-ಪೋಷಣೆ ಮಾಡುವ ಸೇವಕರಾದ ಶ್ರೀ ಮುರಿಗೆಪ್ಪ, ಬೀರಪ್ಪ ಊಗಾರ ಸಾ. ಮುರಗುಂಡಿ ವಯಸ್ಸು ೬೦ ಇವರನ್ನು ಸಂದರ್ಶಿಸಿದಾಗ ಅವರು ಹೇಳಿದ ಮಾಹಿತಿಯನ್ನು ಈ ಕೆಳಗಿನಂತೆ ಸಂಗ್ರಹಿಸಲಾಗಿದೆ. ‘ನಾಲ್ಕು ತಲೆಮಾರಿನಿಂದ ಕುದುರೆಯನ್ನು ಪೂಜೆ ಮಾಡುತ್ತಿದ್ದು, ಇದುವರೆಗೂ ೬ ಕುದುರೆಗಳು ತಲೆ ಮುಗಿದು ೭ನೆಯ ತಲೆಯ ಕುದುರೆ ಇದು ಎಂದು ಹೇಳುತ್ತಾ, ಹೆಚ್ಚಾಗಿ ಬಿಳಿ’ ಕುದುರೆಯನ್ನು ಪೂಜಿಸುತ್ತಿದ್ದು, ಕುದುರೆಯು ಮರಣಹೊಂದಿದ ಸಂದರ್ಭದಲ್ಲಿ ಆ ಕುದುರೆಯನ್ನು ದೇವಸ್ಥಾನದ ಆವರಣದಲ್ಲಿ ಹೂಳಿಟ್ಟು ಗದ್ದುಗೆಯನ್ನು ಕಟ್ಟಲಾಗುತ್ತದೆ. ಇದಕ್ಕೆ ಸಾಕ್ಷಿಯೆಂಬಂತೆ ಗದ್ದುಗೆಯ ಮೇಲೆ ಕುದುರೆಯ ಮೂರ್ತಿಯನ್ನು ಇಟ್ಟು ಪೂಜಿಸುತ್ತಿರುವುದು ಅಂದಿನಿಂದ ಇಂದಿನವರೆಗೂ ಪ್ರತಿನಿತ್ಯ ನಡೆದುಕೊಂಡು ಬಂದಿದೆ.
ಇನ್ನೊಂದು ವಿಶೇಷವೆಂದರೆ ಕುದುರೆಯನ್ನು ರವಿವಾರಕ್ಕೆ ಒಮ್ಮೆ ಮೆರವಣಿಗೆ ಮಾಡಲಾಗುತ್ತದೆ. ದೇವಸ್ಥಾನದಿಂದ ಪಾಲ್ಕಿಯು ಊರಲ್ಲಿ ಮೆರವಣಿಗೆಗೆ ಹೋಗುತ್ತದೆ. ಊರಲ್ಲಿಯೂ ಒಂದು ಮರುಸಿದ್ಧೇಶ್ವರನ ದೇವಸ್ಥಾನವಿದ್ದು, ಅಲ್ಲಿಗೆ ಪಾಲ್ಕಿಯು ಹೋದನಂತರ ಪೂಜೆಯ ಕಾರ್ಯಕ್ರಮಗಳು ನಡೆಯುತ್ತವೆ. ನಂತರ ಊರಲ್ಲಿ ಮೆರವಣಿಗೆಯನ್ನು ಮಾಡಲಾಗುತ್ತದೆ. ಕುದುರೆಯನ್ನು ಪಾಲ್ಕಿಯ ಮುಂದೆ ಮುಂದೆ ಕರೆದುಕೊಂಡು ಹೋಗಲಾಗುತ್ತದೆ. ಹೀಗೆ ಮೆರವಣಿಗೆ ಮುಗಿದ ನಂತರ ಮತ್ತೆ ದೇವಸ್ಥಾನಕ್ಕೆ ಬಂದು ಕುದುರೆಯನ್ನು ಕಟ್ಟಲಾಗುತ್ತದೆ. ಇಲ್ಲಿಯ ಸಂಪ್ರದಾಯ ಭಂಡಾರ ಧರಿಸುವ ಈ ಪರಂಪರೆ ಹಾಲುಮತದವರಾಗಿದ್ದು, ಈ ದೇವಸ್ಥಾನ ಆ ಮತಸ್ಥರ ಆರಾಧ್ಯ ದೈವವಾಗಿದೆ. ಪ್ರತಿ ವರ್ಷ ಯುಗಾದಿ ಪಾಡ್ಯಕ್ಕೆ ಜಾತ್ರೆ ನಡೆಯುತ್ತಿದ್ದು, ಕುದುರೆಯನ್ನು ಅತ್ಯಂತ ಭಕ್ತಿ, ಶ್ರದ್ಧೆಯಿಂದ ಪೂಜಿಸಲಾಗುತ್ತದೆ. ಇದೇ ರೀತಿಯ ಆರಾಧನೆಯನ್ನು ಹಾರುಗೇರಿ ಸಮೀಪವಿರುವ ಕರಿಸಿದ್ಧೇಶ್ವರ ದೇವಸ್ಥಾನ, ಅಲಕನೂರು ಮತ್ತು ಯಲಪಾರಹಟ್ಟಿ ಅರಣ್ಯ ಸಿದ್ಧೇಶ್ವರ ದೇವಸ್ಥಾನ ಮುಂತಾದ ಕಡೆಗಳಲ್ಲಿ ಹೆಚ್ಚಾಗಿ ಕಾಣಬಹುದು. ಜನರು ಕುದುರೆಯ ಬಗ್ಗೆ ಇಟ್ಟುಕೊಂಡಿರುವ ನಂಬಿಕೆ, ವಿಶ್ವಾಸ, ಪ್ರೀತಿ, ಭಕ್ತಿಯ ರೂಪದಲ್ಲಿ ಬೆಳೆದುಕೊಂಡು ಬಂದಿದೆ. ಶರಣರ ಒಂದು ಮಾತು ಇಲ್ಲಿ ನೆನಪಿಗೆ ತಂದುಕೊಳ್ಳುವುದು ಸೂಕ್ತವೆನಿಸುತ್ತದೆ. “ದಯವಿಲ್ಲದ ಧರ್ಮದಾವುದಯ್ಯ ದಯವಿರಬೇಕು ಸಕಲ ಪ್ರಾಣಿಗಳೆಲ್ಲರಲ್ಲಿ ದಯವೇ ಧರ್ಮದ ಮೂಲವಯ್ಯ ಕೂಡಲ ಸಂಗಮದೇವ” ಎಂಬ ಬಸವಣ್ಣನವರ ಸಾಲುಗಳು ಈ ಆರಾಧನೆಗೆ ಹತ್ತಿರವಾಗಿ ನಿಲ್ಲುತ್ತವೆ.
ದೇವರ ವಾಹನ ಕುದುರೆ
ಆದಿಮಾನವ ಅಲೆಮಾರಿ ಜೀವನವನ್ನು ನಿಲ್ಲಿಸಿ ಒಂದೆಡೆ ನೆಲೆ ನಿಂತು ಕೃಷಿಯನ್ನು ತನ್ನ ಉಪಜೀವನಕ್ಕಾಗಿ ಅವಲಂಬಿಸಿದನು. ಕೃಷಿ ಹಾಗೂ ವ್ಯಾಪಾರ ಪ್ರಧಾನವಾದ ಮಾನವನ ಬದುಕಿನಲ್ಲಿ ಪ್ರಾಣಿಗಳ ಸಹಾಯ-ಸಹಕಾರ ಮುಖ್ಯವಾಯಿತು. ಇದರಿಂದಾಗಿ ಸಹಜವಾಗಿಯೇ ಅವುಗಳನ್ನು ಕುರಿತು ಅವನಲ್ಲಿ ಭಯ-ಭಕ್ತಿ-ಪ್ರೀತಿ-ಗೌರವ ಭಾವನೆಗಳು ಮೂಡಿ ಬಂದವು. ದುಷ್ಟ ಪ್ರಾಣಿಗಳಾದ ಕೋಣ, ಚಿರತೆ, ಸಿಂಹ, ಹುಲಿ, ಹಾವು ಮುಂತಾದವುಗಳಿಗೆ ದೈವೀಶಕ್ತಿಯನ್ನು ಆರೋಪಿಸಿ ಪೂಜ್ಯತೆಯಿಂದ ಕಂಡನು. ಇದರಿಂದಾಗಿ ಪ್ರಾಣಿಗಳಿಗೂ ಪೌರಾಣಿಕ ಸ್ಥಾನಮಾನಗಳು ಸಿಕ್ಕವು. ಒಂದೊಂದು ಧರ್ಮ, ಮತ, ಪಂಗಡದ ಜನರು ತಮಗೆ ಇಷ್ಟವಾದ ಪ್ರಾಣಿಗಳನ್ನು ಲಾಂಛನವಾಗಿರಿಸಿಕೊಂಡು ಪ್ರಾವಿತ್ರ್ಯತೆಯ ಹಿನ್ನೆಲೆಯಲ್ಲಿ ಉನ್ನತ ಸ್ಥಾನ ನೀಡಿದರು.
ಗೋವು ಹಿಂದೂ ಹಾಗೂ ಬ್ರಾಹ್ಮಣರಿಗೆ, ಮೇಕೆ ಕ್ರಿಶ್ಚಿಯನ್ನರಿಗೆ, ಕೋಣ, ಕತ್ತೆ, ಎಮ್ಮೆ, ನಾಯಿಗಳು ಶೂದ್ರರಿಗೆ ಪೂಜ್ಯವಾಗಿ ಕಂಡು ಬಂದವು. ಐತಿಹ್ಯ, ನಂಬಿಕೆ, ಆಚರಣೆ ಸಂಪ್ರದಾಯಗಳ ಹಿನ್ನೆಲೆಯಲ್ಲಿ ಬದುಕಿನುದ್ದಕ್ಕೂ ಪರಂಪರಾಗತವಾಗಿ ಉಳಿದು ಬಂದವು. ಶಿವನವಾಹನ ವೃಷಭವೆಂದೂ, ನಂದಿಯೆಂದು ಕರೆಯುತ್ತಾರೆ. ಹಾಗೆಯೇ ಇಂದ್ರನ ವಾಹನವಾದ ಬಿಳಿ ಆನೆಯನ್ನು ಐರಾವತವೆಂತಲೂ, ಸಿಂಹ ಭಾರತದಲ್ಲಿ ಗ್ರಾಮದೇವತೆಗಳ ವಾಹನವೆಂದೂ ಇದು ವಿಷ್ಣುವಿನ ದಶಾವತಾರಗಳಲ್ಲೊಂದು ಹಾಗೂ ಅಯ ಶಂಕುವಿನ ವಾಹನ. ದುರ್ಗದ ಎಲ್ಲಮ್ಮ, ದುರ್ಗಮ್ಮ, ರೇಣುಕಮ್ಮ , ಬನಶಂಕರಿ, ಅನ್ನಪೂರ್ಣೇಶ್ವರಿ, ಜಗದಂಬೆ ಮುಂತಾದ ದೇವತೆಗಳ ವಾಹನವೆಂದು ಗುರುತಿಸಲಾಗಿದೆ. ಹುಲಿ ದುರ್ಗೆ ಕಾಳಿಕಾದೇವಿಯವರಿಗೆ ಮತ್ತು ಮಲೆಮಾದೇಶ್ವರನಿಗೆ, ವ್ಯಾಘ್ರವಾಹನ, ಮಠಾಧೀಶರು, ಮಕಹರ್ಷಿಗಳು ಹುಲಿ, ಚರ್ಮದ ಮೇಲೆ ಆಸೀನರಾಗಿರುವರೆಂದೂ, ಇಲಿ ಗಣೇಶನವಾಹನ, ಕೋಣ ಯಮಧರ್ಮನ ವಾಹನ, ಜಿಂಕೆ ವಾಯುವಿನ (ಮಾರುತ) ವಾಹನವೆಂದೂ, ನಾಯಿ ದತ್ತಾತ್ರೇಯನ ವಾಹನವೆಂದೂ ಹಾಗೆಯೇ ಮೈಲಾರಲಿಂಗನ ಸಂಪ್ರದಾಯದಲ್ಲಿ ‘ನಾಯಿಗೊರವದೀಕೆ’ ಆಚರಣೆಯಲ್ಲಿರುವಂತೆ ‘ಕುದುರೆ’ಯನ್ನು ಇಂದ್ರವಾಹನವೆಂದೂ, ಇಂದ್ರನ ಚಿನ್ನದ ರಥಕ್ಕೆ ಒಂದು ಸಹಸ್ರ ಕುದುರೆಗಳು, ಸೂರ್ಯನ ರಥಕ್ಕೆ ‘ಏಳು ಕೆಂಪು’ ಕುದುರೆಗಳು, ರಾಹು-ಕೇತುವಿನ ರಥಕ್ಕೆ ಎಂಟು ಮಾಸಲು ಕೆಂಪು ಬಣ್ಣದ ಕುದುರೆಯನ್ನು ಕಟ್ಟಲಾಗಿದೆ. ಪ್ರಹ್ಲಾದ, ಆದಿತ್ಯ, ಹನ್ನೊಂದು ಜನ ರುದ್ರರು, ಕುಂಜಂಭ ಹಾಗೂ ನವಗ್ರಹಗಳ ರಥಗಳಿಗೆ ಕುದುರೆಯನ್ನು ಕಟ್ಟಲಾಗಿದೆ.
ರಥವು ನವಗ್ರಹಗಳ ವಾಹನವಾಗಿದ್ದು, ಕುದುರೆಗಳನ್ನು ಕಟ್ಟಿದ ದೊಡ್ಡ ರಥ ಶುಕ್ರ ಗ್ರಹದ ವಾಹನ. ಸೂರ್ಯನ ವಾಹನವಾದ ರಥಕ್ಕೆ ಒಂದೇ ಚಕ್ರ ಹಾಗೂ ಹನ್ನೆರಡು ಅರೆಕಾಲುಗಳು, ವರುಣದೇವ ಸೂರ್ಯನ ರಥದ ಸಾರಥಿ, ಹತ್ತು ಬಿಳಿ ಕುದುರೆಗಳನ್ನು ಕಟ್ಟಿದ ಮೂರು ಚಕ್ರದ ರಥ ಚಂದ್ರನ ವಾಹನ, ಬುಧ ಗ್ರಹದ ರಥವನ್ನು ಗಾಳಿ, ಬೆಂಕಿ ಮತ್ತು ಚಿನ್ನದ ಬಣ್ಣಗಳಿಂದ ನಿರ್ಮಿಸಲಾಗಿದೆ. ಗಾಳಿವೇಗದಲ್ಲಿ ಚಲಿಸುವ ಕುದುರೆಗಳನ್ನು ಕಟ್ಟಲಾಗಿದೆ. ಚಿನ್ನದಿಂದ ಮಾಡಿದ ಅಗ್ನಿಯಿಂದ ಹುಟ್ಟಿದ ಕುದುರೆಗಳನ್ನು ಕಟ್ಟಿದ ರಥ ಕುಜ ಗ್ರಹದ ವಾಹನ. ಬೃಹಸ್ಪತಿಯ ವಾಹನವಾದ ಚಿನ್ನದ ರಥವನ್ನು ಎಂಟು ಬಿಳಿಯ ಕುದುರೆಗಳು, ಶನಿದೇವನ ರಥವನ್ನು ಹಲವು ಬಣ್ಣದ ಕುದುರೆಗಳು ರಾಹುವಿನ ರಥವನ್ನು ಜೀರುಂಡೆಯಂತಹ ಕಪ್ಪು ಬಣ್ಣದ ಕುದುರೆಗಳು, ಕೇತುವಿನ ರಥವನ್ನು ಗಾಳಿವೇಗದ ಕುದುರೆಗಳು ಎಳೆಯುತ್ತವೆ.
ಹೀಗೆ ವಿವಿಧ ದೇವಾನುದೇವತೆಗಳು, ನವಗ್ರಹಗಳು ಮುಂತಾದ ವಿಶಿಷ್ಟ ಬಗೆಯ ಶಕ್ತಿದೇವತೆಗಳ ವಾಹನವಾಗಿ ಕುದುರೆ ಆಚರಣೆ ಮತ್ತು ಆರಾಧನೆಯಲ್ಲಿ ಪ್ರಸಿದ್ಧಿಯನ್ನು ಪಡೆದುಕೊಂಡಿದೆ. ಇದರಿಂದ ಸಾಂಸ್ಕೃತಿಕ ಮಹತ್ವ ಹೆಚ್ಚಿದಂತಾಗಿದೆ.
ದೇವತಾ ಕುದುರೆಗಳು
ಕುದುರೆಗಳನ್ನು ಪ್ರಾಚೀನ ಕಾಲದಲ್ಲಿ ದೇವತೆಗಳ ವಾಹನವೆಂದು ದೇವರ ಪ್ರತಿರೂಪವೆಂದು ಕರೆಯುತ್ತಿದ್ದರು. ಹೀಗಾಗಿ ಇವುಗಳಿಗೆ ಹೆಚ್ಚಿನ ಪ್ರಾಶಸ್ತ್ಯವಿದೆ. ಕುಮಾರರಾಮನ ಸಂಪ್ರದಾಯದಲ್ಲಿ ಕುದುರೆ ಕುರಿತು ಜಾನಪದರು, ಬುಡಕಟ್ಟು ಜನಸಮುದಾಯದವರು ಹಾಡುಗಳನ್ನು ಕಟ್ಟಿ ಹಾಡುವುದರ ಮೂಲಕ ಮನರಂಜನೆಯನ್ನು ಪಡೆಯುತ್ತಿದ್ದರು. ತಮ್ಮದೇ ಭಾಷೆಯನ್ನು ಹೊಂದಿರುವ ಜನಸಮುದಾಯ ದೇಶೀ ಸಂಸ್ಕೃತಿಯನ್ನು ಗ್ರಾಮ್ಯ ಭಾಷೆಯಲ್ಲಿ ಸಹಜವಾಗಿ ಹಿಡಿದಿಟ್ಟಿರುವುದನ್ನು ಕಾಣಬಹುದು.
ಉದಾಹರಣೆಗಾಗಿ–
… ಆಗ ಇನ್ನು ಎರಡು ಕುದುರಿ
ನಾಕು ಕಾಲು ಎರಡು ರೆಕ್ಕೆ
ದೇವತಾ ಕುದ್ರಿಗಳು
ಈ ಕಡ್ಲಿ ತಿಂಬಾಕ
ಸಟ್ಟ ಸರಿಹೊತ್ನ್ಯಾಗ
ಪಟ ಪಟ ರೆಕ್ಕೆ ಬಡಿಯೋದು
ಎರ್ಡ ರೆಕ್ಕೆ ನಾಕಪಾದ ಕುದುರಿಗಳು
ದೇವತೆ ಕುದುರಿಗಳು
ಅವು ಏನೂ ತಿಂಬಂಗಿಲ್ಲ
ಕಡ್ಲಿ ತಿಂಬವು ತೊಗರಿ ತಿಂಬವು
ಆಗ ಜನಲೋಕ ನೋಡವಲ್ಲ
ಅಂಥ ದೇವತಾ ಕುದುರಿಗಳು
(ಕುಮಾರ ರಾಮ ಮತ್ತು ಕೃಷ್ಣ ಗೊಲ್ಲರ ಕಾವ್ಯ)
ಮೌಖಿಕ ಸಾಹಿತ್ಯದಲ್ಲಿ ಹಾಡುಗಳನ್ನು ಹಾಡುವುದರ ಮೂಲಕ ಒಂದು ಪ್ರಾಣಿಯ ಬಗ್ಗೆ ನಂಬಿಕೆಯನ್ನು ಇಟ್ಟುಕೊಂಡಿರುವ ಜನಸಮುದಾಯ ತಮಗೆ ಹೊಳೆದ ವಿಚಾರಗಳನ್ನು ಸಂಭಾಷಣೆಯ ರೂಪದಲ್ಲಿ ಕಟ್ಟಿಕೊಟ್ಟಿರುವುದು ಅವರ ಭಾಷಾ ಪರಂಪರೆಯ ಇತಿಹಾಸವನ್ನು ಬಿಂಬಿಸುತ್ತದೆ. ಜೊತೆಗೆ ಐತಿಹಾಸಿಕವಾಗಿ ಮನ್ನಣೆ ಪಡೆದ ವಿಚಾರ ಲಹರಿಗಳು ಮೂಡಿ ಬಂದ ಆಲೋಚನಾ ಕ್ರಮಗಳನ್ನು ಮೇಲಿನ ಸಾಲುಗಳು ಸ್ಪಷ್ಟಪಡಿಸುತ್ತವೆ. ಮೇಲೆ ವಿವರಿಸಿದ ಪದ್ಯಗಳು ಓರಂಗಲ್ಲಿನ ಗಣಪತಿರಾಜನ ಕುರಿತು ಆತನ ಕೃಷಿ ಪದ್ಧತಿ, ಆಡಳಿತ ವ್ಯವಸ್ಥೆಯನ್ನು ಬಿಂಬಿಸುತ್ತವೆ. ಓರಂಗಲ್ಲಿನ ರಾಜಕೆರೆಯಲ್ಲಿ ಕಡ್ಲಿ ಹಾಕಿದ ವಿವರ, ಅದನ್ನು ಕಾಯಲು ಬಂದ ಇಬ್ಬರು ಆಳುಗಳು, ದೇವತಾ ಕುದುರೆಗಳು ಬಂದು ಕಡ್ಲಿ ತಿನ್ನಲಿಕ್ಕೆ ಬರುವ ಸನ್ನಿವೇಶ, ಕುದುರೆಗಳ ಅಂಗಾಂಗ ವರ್ಣನೆ ಅವುಗಳಿಗೆ ರೆಕ್ಕೆ ಇರುವ ಸನ್ನಿವೇಶ, ಕುದುರೆ ಬರುವುದು, ರೆಕ್ಕೆಯಿಂದ ಕಡ್ಲಿ ಬಳಿದುಕೊಂಡು ನಾಶ ಮಾಡುವುದು ಮುಂತಾದ ವಿಷಯಗಳನ್ನು ಜನಪದ ಗಾಯಕರು ಸಂಭಾಷಣೆ ರೂಪದಲ್ಲಿ ಚಿತ್ರಿಸಿದ್ದಾರೆ.
ಗಂಡು ಕುದುರಿ ಪಟ ಪಟ ರೆಕ್ಕೆ ಬಡಿದು
ಮೂರು ಮೇಗ್ದಾಗ ಹೋಗಿ ಬಿಡ್ತು
ಹೆಣ್ಣು ಕುದುರಿ ಆಗೋ ಈಗೋ ಈದಂಗೈತಿ
ದಿವ್ಯದಲ್ಲೆ ಇನ್ನ ರೆಕ್ಕೆ ಬಡ್ದು ಮ್ಯಾಕ ಏರುವಾಗ
ಮೂರು ಮೇಘು ಹೋಗೊನೆಂದುವಾಗ
ಆಹಾ ಕುದುರೆಣ್ಣಾ
ಮುಂದೆ ಬಂದವರನ್ನೋ
ಇನ್ನ ಕಡ್ಯಾಕ ಬರತೈತೋ
ಹಿಂದು ಬಂದವರರ್ನ ಕಾಲಿಲೆ ಒದಿತೈತೋ
ಬಲಗೈಲಿ ಬಂದವರನ್ನು
ಬಲ ರೆಕ್ಕೆಲಿ ಹೊಡಿತೈತೋ
ಎಡಕ್ಕಾಗಿ ಬಂದವನ್ನ
ಎಡ ರೆಕ್ಕೇಲಿ ಹೊಡಿತೈತೋ
ಕುದುರ್ಯಾಗಿ ಬರಗೊಡ್ಸದಿಲ್ಲೊ
ಒಬ್ಬ ಮಣುಷ್ಯಾನ್ನಾ
ಗಂಡು ಕುದುರಿ ಪಟ ಪಟ್ಟ ರೆಕ್ಕೆ ಬಡಿಯುತ್ತಾ ಮೂರು ಲೋಕ ಆಕಾಶದ ಕಡೆಗೆ ಹೋದ ನಂತರ; ಹೆಣ್ಣು ಕುದುರೆ ತನ್ನ ಮಗುವಿಗೆ ಜನ್ಮ ಕೊಟ್ಟು ಸ್ವಲ್ಪ ಸಮಯದಲ್ಲೇ, ಇನ್ನ ರೆಕ್ಕೆ ಬಡಿದು ಮೇಲಕ್ಕೆ ಏರುವಾಗ ಮೂರು ಮೇಘಕ್ಕೆ ಹೋಗುವ ಸಂದರ್ಭದಲ್ಲಿ ಹೊಟ್ಟೆಯೊಳಗಿನ ಪಿಂಡ ಜ್ಯಾರಿ ಬಿದ್ದ ಕ್ಷಣ ರೆಕ್ಕೆ ಕೂಡ ಆರಿಲ್ಲ ಆದರೂ ಮೂವರ್ನ ಕೊಲ್ಲುತೈತಿ ಅನ್ನಿಸುತ್ತದೆ. ಸುಂದರವಾದ ಎರಡು ರೆಕ್ಕೆ ಹೊಂದಿರುವ ಕುದುರೆ ಇದ್ದು, ಇಂತಹ ಕುದುರೆ ಭೂಲೋಕದೊಳಗೆ ಇರಬೇಕು ಎಂಬ ಆಶಯ ಜನಪದರ ದೂರ ದೃಷ್ಟಿತವಾಗಿದೆ. ಈ ಕುದುರೆಯನ್ನು ಮುಟ್ಟಲು ಸಾಧ್ಯವಿಲ್ಲ. ಏಕೆಂದರೆ ಅದಕ್ಕೆ ಹಂದಿಯ ಬಲೆಯನ್ನು ಹಾಕಲಾಗಿದೆ. ಕುದುರೆ ಮಾತ್ರ ಮುಂಧೆ ಬಂದವರ್ನ ಕಡಿಯ್ಯಾಕ ಬರತೈತಿ , ಹಿಂದೆ ಬಂದವರರ್ನ ಕಾಲಿಲೆ ಒದೆಯ್ಯಾಕ ಬರತೈತಿ, ಬಲಗಡೆ ಬಂದವರರ್ನ ಬಲರೆಕ್ಕೆಯಲಿ ಹೊಡೆಯುತೈತಿ, ಎಡಗಡೆ ಬಂದವರ್ನ ಎಡ ರೆಕ್ಕೆಯಲಿ ಹೊಡೆಯುತೈತಿ, ಕುದುರೆ ಹತ್ತಿರ ಒಬ್ಬ ಮನುಷ್ಯನನ್ನು ಬರಗೊಡವಲ್ತು. ಇಂತಹ ಬಲಿಷ್ಠವಾದ ಕುದುರೆ ಎಂದು ಅದರ ಶೌರ್ಯ, ಸಾಹಸ, ವೀರತ್ವ ಗುಣವನ್ನು ಕೊಂಡಾಡುತ್ತಾರೆ. (ಕುಮಾರ ರಾಮ ಮತ್ತು ಕೃಷ್ಣ ಗೊಲ್ಲರ ಮಹಾಕಾವ್ಯ, ಸಂ. ಡಾ.ಕೆ.ಎಂ. ಮೈತ್ರ, ಪುಟ ೬೨-೬೩)
ಮೈಲಾರಲಿಂಗನ ಸಂಪ್ರದಾಯದಲ್ಲಿ ‘ಕುದುರೆ ಗೊರವನ ದೀಕ್ಷೆ’ ಎಂಬ ಪದ್ಧತಿ ಕುರಿತು ಹೀಗೊಂದು ಕಥೆಯಿದೆ. ಮೈಲಾರಲಿಂಗ ಒಬ್ಬ ಅರಸನಾಗಿದ್ದು, ಆತ ಕುದುರೆ ಮೇಲೆ ಕುಳಿತು ದೈತ್ಯ ಸಂಹಾರ ಮಾಡಿದನೆಂದೂ, ಕುದುರೆ ಮೈಲಾರಲಿಂಗನ ವಾಹವಾಗಿದ್ದರಿಂದ ಕುದುರೆಯಾಗಿ ಸೇವೆ ಸಲ್ಲಿಸುತ್ತೇವೆ ಎಂದು, ಹರಕೆ ಹೊತ್ತವರು ಈ ದೀಕ್ಷೆ ಪಡೆದು ಕುದುರೆಯಂತೆ ಕುಣಿಯುತ್ತ ತಮ್ಮ ಮೈಯನ್ನು ಚಾಟಿಯಿಂದ ಹೊಡೆದುಕೊಳ್ಳುತ್ತಾರೆ. ‘ಮೈಲಾರ ಗೊರವನಂತೆ ತಂತಮನೆ ಬಂದು ಕೊಳ್ವಚ್ಚುಳಾಯಿಲರು’ ಎಂಬ ನಯಸೇನ ಹಾಗೂ ಬ್ರಹ್ಮಶಿವ ಕವಿಗಳ ವಿಡಂಬನಾತ್ಮಕ ಮಾತುಗಳು ಈ ಆಚರಣೆಯ ಪ್ರಾಚೀನತೆಗೆ ಕುರುಹುಗಳಾಗಿವೆ. ಕುಲದೇವತೆಗೆ ಕೆಂಪು ಬಣ್ಣದ ಕುದುರೆ, ಬೇರೆ ಕೆಲವು ದೇವತೆಗಳಿಗೆ ಹಳದಿ, ಬಿಳಿ, ಹಸಿರು ಬಣ್ಣದ ಕುದುರೆಗಳನ್ನು ವಾಹನಗಳಿಗಾಗಿ ನಿರ್ಮಿಸುತ್ತಾರೆ. ಒಂದು ಕುಟುಂಬ ಇಲ್ಲವೇ ಜನಾಂಗಕ್ಕೆ ಮೀಸಲಾದ ದೇವತೆಗಳನ್ನು ಅವುಗಳ ವಾಹನಗಳಿಂದ ಗುರುತಿಸಲು ಸಾಧ್ಯವಾಗುತ್ತದೆ. ಗುಡ್ಡದ ಎಲ್ಲಮ್ಮ ಕುದುರೆ ಮೇಲೆ ಆಸೀನಳಾಗಿರುತ್ತಾಳೆ. ಈಗಲೂ ಬಿದಿರಿನಿಂದ ಮೈಯನ್ನು ತಯಾರಿಸಿ, ಕಟ್ಟಿಗೆಯಿಂದ ಮಾಡಿದ ಕುದುರೆ ಮುಖ ತೊಡಿಸಿ, ನಾರಿನಿಂದ ಬಾಲ ರೂಪಿಸಿಕೊಂಡು ಕಟ್ಟಿಗೆ ಕಾಲನ್ನು ಹಾಕಿಕೊಂಡು ಕುದುರೆ ಕುಣಿತ ಕುಣಿಯುವ ಪದ್ಧತಿ ಮದುವೆ ಹಬ್ಬ ಹರಿದಿನಗಳಲ್ಲಿ ಈಗಲೂ ಚಾಲ್ತಿಯಲ್ಲಿದೆ.
ಕರಕುಶಲ ಕಲೆಗಾರರು ಕುದುರೆಯನ್ನು ರಟ್ಟದಿಂದ (ನೀರಿನ ಹಾಳೆಯನ್ನು ನೆನಸಿ ಆ ಮುದ್ದೆಯಿಂದ ಕುದುರೆಯನ್ನು ತಯಾರಿಸುವ ಬಗೆ) ನಿರ್ಮಿಸುತ್ತಾರೆ. ಕುದುರೆ ಬಾಲಕ್ಕೆ ಕಪ್ಪು, ಶರೀರಕ್ಕೆ ಬಿಳಿ ಮತ್ತು ಗೋಧಿ ವರ್ಣದ ಬಣ್ಣ, ಕಣ್ಣುಗಳಿಗೆ ಕೆಂಪು ಬಣ್ಣ ವಿಶೇಷವಾಗಿ ಬಳಸಲಾಗುತ್ತದೆ. ಕುದುರೆಯ ಮೈಮೇಲಿನ ಜೀವನವು ವೈವಿಧ್ಯಮಯ ವರ್ಣಗಳಿಂದ ಕಲಾತ್ಮಕವಾಗಿ ವಿನ್ಯಾಸಗೊಂಡಿರುತ್ತದೆ. ಅಶ್ವಮೇಧದ ಯಜ್ಞದ ಕುದುರೆ ದೇವತಾಂಶವನ್ನು ಪ್ರತಿನಿಧಿಸುವಂತಾಗಿದ್ದು, ಜನಪದ ಕಲಾವಿದರ ಮುಗ್ಧ ಕಲಾವಂತಿಕೆಯು ಈ ಕುದುರೆ ನಿರ್ಮಾಣದಲ್ಲಿ ಎದ್ದು ಕಾಣುತ್ತದೆ. (‘ಅಗ್ನಿದಿವ್ಯ’ಡಾ.ಕೆ. ರವೀಂದ್ರನಾಥ ಪುಟ . ೧೧೫, ೧೧೬)
ಮೈಲಾರಲಿಂಗನ ಸಂಪ್ರದಾಯದಲ್ಲಿ ಕುದುರೆ ಆಚರಣೆ ಮತ್ತು ವಿಧಿವಿಧಾನ ಕುರಿತು ವಿಪುಲವಾದ ಮಾಹಿತಿ ದೊರೆಯುತ್ತದೆ. ಮೈಲಾರದ ದೇವರ ಗುಡ್ಡದಕ್ಷೇತ್ರ ಆ ಭಾಗದ ಎರಡನೆಯ ಅತೀ ಮಹತ್ವದ ದೇವಾಲಯ. ದೇವಾಲಯದ ಪೂರ್ವ ಪಶ್ಚಿಮ ಮತ್ತು ಉತ್ತರ ದಿಕ್ಕುಗಳಿಗೆ ಪ್ರವೇಶದ್ವಾರವಿದ್ದು, ಮುಖಮಂಟಪದ ಎಡಭಾಗದಲ್ಲಿ ದೊಡ್ಡದೊಂದು ಕಟ್ಟೆಯಿದ್ದು, ಅದರ ಮೇಲೆ ದೇವರ ವಾಹನವಾದ ಕುದುರೆಯ ಅನೇಕ ಮೂರ್ತಿಗಳನ್ನು ಇಡಲಾಗಿದೆ. ಇವೆಲ್ಲ ಕಟ್ಟಿಗೆಯಿಂದ ಮಾಡಿದ್ದು, ಬಣ್ಣವನ್ನು ಕೊಡಲಾಗಿದೆ.
ಉತ್ತರ ಬದಿಯು ಪ್ರವೇಶ ದ್ವಾರದ ಎಡ ಬಲಗಳಲ್ಲಿ ಎರಡು ಕಟ್ಟೆಗಳಿದ್ದು, ಬಲಬದಿಯ ಕಟ್ಟೆಯ ಮೇಲೆ ಒಂದು ತೂಗು ಮಂಚವನ್ನು ಇಳಿಬಿಡಲಾಗಿದೆ. ಅದರ ಮೇಲೆ ಚೆನ್ನಾಗಿ ಬಣ್ಣ ಬಳಿದ ಸುಂದರ ಕುದುರೆಯನ್ನಿಡಲಾಗಿದೆ. ಇದು ಕಟ್ಟಿಗೆಯ ಮೂರ್ತಿಯಾಗಿದ್ದು, ‘ಕುದುರೆಪ’ ಎಂದು ಅಲ್ಲಿನ ಜನ ಕರೆಯುತ್ತಾರೆ. ಇದಕ್ಕೆ ವಿಶೇಷ ಪೂಜೆ ಪುನಸ್ಕಾರಗಳು ಗೌರವ ಆದರಗಳು ಸಲ್ಲುತ್ತವೆ. ಈ ಕುದುರೆಯ ಸಮ್ಮುಖದಲ್ಲಿ ಇಲ್ಲಿಯ ಒಡೆಯ ಹೊರೆ ಹೊದಿಸುವ ಕಾರ್ಯಗಳನ್ನು ಮಾಡುತ್ತಾರೆ.
ವಿಜಾಪುರ ಜಿಲ್ಲೆಯ ದೇವರಹಿಪ್ಪರಗಿಯಲ್ಲಿ ಮಲ್ಲಯ್ಯ ದೇವಸ್ಥಾನವಿದ್ದು, ಮಲ್ಲಯ್ಯ ಕಟ್ಟೆಯ ಎದುರುಗಡೆಯ ಸ್ವಲ್ಪ ಅಂತರದಲ್ಲಿ ಕಲ್ಲಿನಿಂದ ಕೆತ್ತಿದ ಕುದುರೆಯನ್ನು ಶಿಲಾಪೀಠದ ಮೇಲೆ ಸ್ಥಾಪಿಸಲಾಗಿದೆ. ಕಲ್ಲಿನ ಕುದುರೆ ದಕ್ಷಿಣಾಭಿಮುಖವಾಗಿದ್ದು ಸುಂದರವಾಗಿದೆ. ಕುದುರೆಯ ಎದೆಯ ಮೇಲೆ ಸರ್ಪವನ್ನು ಬಿಡಿಸಲಾಗಿದೆ. ಹಾಗೆಯೇ ಮೈಲಾರದಲ್ಲಿ ರಾವುತರಾಯನ ಬಲಬದಿಯ ಕಟ್ಟೆಯ ಮೇಲೆ ಅಶ್ವಾರೋಹಿಯಾದ ಮೈಲಾರಲಿಂಗನ ಇನ್ನೊಂದು ಮೂರ್ತಿಯಿದ್ದು, ಇದರ ಮಗ್ಗುಲಲ್ಲಿ ಚಿಕ್ಕದಾದ ಗಂಗಿ ಮಾಳವ್ವನನ್ನು ತೋರಿಸಲಾಗಿದೆ. ಆಶ್ವೀಜ ಶುದ್ಧ ಏಕಾದಶಿಯಂದು ರಾವುತರಾಯನ ಬಂಡಿ ಕಟ್ಟುತ್ತಾರೆ. ಆ ಬಂಡಿಯ ಮೇಲೆ ಕಟ್ಟಿಗೆಯ ಕುದುರೆಯನ್ನು ಸ್ಥಾಪಿಸಿ ಅದರ ಮೇಲೆ ರಾವುತರಾಯನ ಮೂರ್ತಿಯನ್ನು ಬಿಗಿಯಾಗಿ ಕಟ್ಟುತ್ತಾರೆ. ಊರಲ್ಲಿಂದ ಉತ್ಸವ ಹೊರಟು ರಸ್ತೆಯ ಮೇಲಿರುವ ಶಿರಗಟ್ಟಿಗೆ ಬಂದು ಅಲ್ಲಿ ಹೇಳಿಕೆಯ ಕಾರ್ಯಕ್ರಮ ನಡೆಯುತ್ತದೆ. ಏಕಾದಶಿಯ ತರುವಾಯ ನಡೆಯುವ ಈ ಉತ್ಸವ ಕುದುರೆಯ ಹಬ್ಬದ ರೂಪಾಂತರವೆಂಬುದು ನಿಶ್ಚಯ. ಈ ಹಬ್ಬದಲ್ಲಿ ದೇವರು ಕುದುರೆ ಏರಿ ಮುಖ್ಯ ದೇವಾಲಯದಿಂದ ದೂರ ಹೋಗಿ ಕುರುಬತೆವ್ವನ ದರ್ಶನ ಮಾಡಿ ಬರುವುದು ಸಾಮಾನ್ಯವಾದ ಸಂಪ್ರದಾಯ. ‘ಮಳ್ಳರು’ ಎಂದು ಕರೆಯಲಾಗುವ ಇನ್ನೊಂದು ಕುರುಬ ಮನೆತನದವರು ರಾವುತ ರಾಯನ ಏರುವ ಕುದುರೆಯ ವ್ಯವಸ್ಥೆ ನೋಡಿಕೊಳ್ಳುತ್ತಾರೆ. ಕುದುರೆಗೆ ಬಣ್ಣ ಹಾಕುವುದು, ಬಂಡಿ ಕಟ್ಟುವಾಗ ಅದನ್ನು ತಂದು ಬಂಡಿಯ ಮೇಲೆ ಸ್ಥಾಪಿಸುವುದು ಪುನಃ ಗರ್ಭಗೃಹದಲ್ಲಿ ಅದನ್ನು ನೆಲೆಗೊಳಿಸುವುದು ಇವು ‘ಮಳ್ಳರು’ ಮಾಡುವ ವಿಶೇಷ ಸೇವೆಗಳು.
ಕುದುರೆ ಹಬ್ಬ
ಕುದುರೆಯ ಹಬ್ಬವನ್ನು ಶೀಗೆಯ ಹುಣ್ಣಿಮೆಯ ತರುವಾಯ ಏಳನೆಯ ದಿನಕ್ಕೆ ಆಚರಿಸುವರು. ಅಂದು ನಾಲ್ಕು ಗಂಟೆಯ ಸುಮಾರಿಗೆ ಅಶ್ವಾರೋಹಿಯಾಗಿ ಮಲ್ಲಯ್ಯ ಬೇಟೆಗಾಗಬಿ ಹೊರಡುವನು. ಇವರು ಹೊರಟಿರುವುದು ಹೆಸರಿಗೆ ಹುಲಿ ಬೇಟೆಗಾಗಿಯಾದರೂ ನಿಜವಾದ ಉದ್ದೇಶ ಕುರುಬತಿಯ ಮನೆಗೆ ಹೋಗಿ ಬರುವದು. ಅಶ್ವರೋಹಿಯಾಗಿರುವ ಉತ್ಸವ ಮೂರ್ತಿಯನ್ನು ಕಟ್ಟಿಗೆಯ ಕುದುರೆಯೊಂದರ ಮೇಲೆ ಬಿಗಿದು ಕಟ್ಟಿ ಅದನ್ನು ಪುನಃ ಒಂದು ಚಿಕ್ಕ ಬಂಡಿಯ ಮೇಲೆ ಬಿಗಿಯಾಗಿ ಕಟ್ಟುವರು. ಜೊತೆಯಲ್ಲಿ ಪಲ್ಲಕ್ಕಿಯೊಳಗೆ ಉತ್ಸವ ಮೂರ್ತಿಯನ್ನು ಹೊರಡಿಸುವರು. ಅದರ ಮುಂದೆ ಕುದುರೆಯನ್ನು ಕಟ್ಟಿದ ಬಂಡಿಯನ್ನು ಎಳೆದೊಯ್ಯುವರು. ಕಾರಣ ದೇವರು ಹೊಳಲದ ದಾರಿಯಲ್ಲಿರುವ ಶಿಬಾರಕ್ಕೆ ಹೋಗಿ ನಂತರ ಕುರುಬತೆವ್ವನ ಸ್ಥಾನಕ್ಕೆ ಹೋಗಿ ನೇರವಾಗಿ ಹಿಡಿದು ಬರದೆ ಕುದುರೆ ಬದಿಯ ಹೊಲಗಳಲ್ಲಿ ಸಿಕ್ಕಾಪಟ್ಟೆ ಓಡುತ್ತದೆ; ಎಂದರೆ ಬಂಡಿಯನ್ನು ಲಂಗು-ಲಗಾಮಿಲ್ಲದೆ ಜನ ಎಳೆಯುವರು. ಹೊಲಗಳಲ್ಲಿ ಬೆಳೆ ಬೆಳೆದು ನಿಂತಿದ್ದರೂ ಈ ರೀತಿ ಕುದುರೆಯ ಓಡಾಟ ನಡೆಯಲೇಬೇಕು.
ಗಂಗಿ ಮಾಳಮ್ಮ, ತುಪ್ಪದ ಮಾಳಮ್ಮ, ಚಿಕ್ಕಯ್ಯ, ಜುಂಜಯ್ಯ ಹೆಗ್ಗಡೆ ಮೊದಲಾದ ಎಲ್ಲ ದೇವರಿಗೆ ಪೂಜೆ ಸಲ್ಲುತ್ತದೆ. ಅನಂತರ ‘ಕುದುರೆಮನೆ’ ಎಂದಿರುವ ಒಡೆಯರ ಮನೆಯ ಸ್ಥಳಕ್ಕೆ ಮುಖ್ಯ ಒಡೆಯರು ಪತ್ನಿ ಸಮೇತರಾಗಿ ಭಕ್ತರು ಪರಿವಾರ ವಾಲಗಗಳಿಂದೊಡಗೂಡಿ ಆ ತಟ್ಟೆಯೊಂದಿಗೆ ಬರುತ್ತಾರೆ. ಇತ್ತ ಬದಿಯ ಬಯಲಿನಲ್ಲಿ ಕುದುರೆ, ಕತ್ತಿ ಗೂಳಪ್ಪಗಳ ಓಡಾಟ, ‘ನಾಯಿ ಜಿಗಳದ ಸೇವೆ’ ಕುದುರೆ ಕುಣಿತ ಮುಂತಾದ ಕಾರ್ಯಕ್ರಮಗಳು ನಡೆಯುತ್ತವೆ. ಮಹಾಲಯ ಅಮವಾಸ್ಯೆಯಿಂದ ಪ್ರಾರಂಭವಾಗುವ ಒಟ್ಟು ಕಾರ್ಯಕ್ರಮಗಳು ಈ ಕುದುರೆಯ ಹಬ್ಬದ ಆಚರಣೆಯೊಂದಿಗೆ ಮುಕ್ತಾಯಗೊಳ್ಳುತ್ತವೆ. ಮೈಲಾರದಲ್ಲಿ ನಡೆಯುವಂತೆ, ದೇವರಗುಡ್ಡದಲ್ಲಿಯೂ ಇಂತಹ ಸಂಪ್ರದಾಯ ನಡೆಯುತ್ತದೆ. ಬೆಳಗಿನ ನಾಲ್ಕು ಗಂಟೆಗೆ ಗೊರವರು, ಪೂಜಾರಿಗಳು ಮುಂತಾದವರು ಸೇರಿ ಅರುಣೋದಯಕ್ಕೆ ಮುಂಚೆ ಭೇಟಿ ಕೊಟ್ಟು ಬೀಗಮುದ್ರೆ ತೆರೆದು ಭಂಡಾರವನ್ನು ‘ಕುದುರೆಯಪ್ಪನ’ ಸ್ಥಾನಕ್ಕೆ ಒಯ್ಯುತ್ತಾರೆ. ಭಂಡಾರ ಪಡೆದ ಸುದ್ದಿ ಊರಲ್ಲಿ ಹರಡಿ ಬಂದ ಭಕ್ತಾದಿಗಳು ಕುದುರೆಯಪ್ಪನ ಎದುರು ಭಂಡಾರ ಪಡೆದು ತಮ್ಮ ಊರುಗಳಿಗೆ ಹಿಂದಿರುಗುವರು.
ಮಹರಾಷ್ಟ್ರದ ವ್ಯಾರ್ಘ ಮುರಳಿಯವರು ಕರ್ನಾಟಕದವರಂತೆ ಕಂಬಳಿಯ ನಿಲುವಂಗಿ, ಮುರಗಿ , ಮುಂಡಾಸ, ಕುಲಾವಿ ಮುಂತಾದವನ್ನು ಧರಿಸುವುದಿಲ್ಲ. ಸಾಮಾನ್ಯ ಬಟ್ಟೆಯಲ್ಲಿಯೇ ಇರುತ್ತಾರೆ. ಪೇಂಬರ ಮೈಲಾರದ ಖದಾಮತಿ ವೆಗ್ಗೆರು ಕಸೆಯಂಗಿ ಅಲ್ಲಿ ‘ಕುದುರೆ’ ಇರುವ ಮಂಟಪದ ಮುಂದೆ ಆ ತಟ್ಟೆಯನ್ನಿಟ್ಟು ದಂಡೆಯ ಹೂಗಳಿಂದ ಕುದುರೆ ಮೊದಲಾದ ದೇವರ ಪ್ರತೀಕಗಳನ್ನು ಪೂಜಿಸುವರು.
ಕುದುರೆಯ ಹಬ್ಬವನ್ನು ಮೈಲಾರದಲ್ಲಿ ಶೀಗೆಹುಣ್ಣಿಮೆ (ಆಶ್ವೀಜ ಶುದ್ಧ ೧೫) ಯ ತರುವಾಯ ೭ನೆಯ ದಿನದಂದು ಆಚರಿಸಿದರೆ, ದೇವರ ಗುಡ್ಡದಲ್ಲಿ ೯ನೆಯ ದಿನದಂದು ಆಚರಿಸುತ್ತಾರೆ. ದೇವರಗುಡ್ಡದ ಆಚರಣೆಯಲ್ಲಿಯೂ ಕೆಲವು ವ್ಯತ್ಯಾಸಗಳು ಸಧ್ಯ ಗೋಚರಿಸುವುದರಿಂದ ಇಲ್ಲಿಯೂ ಅದನ್ನು ತಕ್ಕಷ್ಟು ವಿವರಗಳಿಂದ ವರ್ಣಿಸಲಾಗುವುದು. ೯ನೆಯ ದಿನ ರಾತ್ರಿ ಏಳುವರೆ ಗಂಟೆಯ ಸುಮಾರಿಗೆ ನಗಾರಿ ಬಾರಿಸಲಾಗುತ್ತದೆ. ಅದನ್ನು ಕೇಳಿ ಒಡೆಯರು ಗೊರವ-ಗೊರವಿಯರು ಇತರ ಪರಿಚಾರಕರು ಮುಂತಾದವರೆಲ್ಲ ದೇವಸ್ಥಾನದಲ್ಲಿ ಬಂದು ಸೇರಿ ದೇವರ ಉತ್ಸವ ಮೂರ್ತಿಯನ್ನು ಸಜ್ಜುಗೊಳಿಸುವರು. ಜೊತೆಗೆ ಕಟ್ಟಿಗೆಯ ಕುದುರೆ ಮತ್ತು ‘ಖಂಡೇರಾಯ’ನ ಮೂರ್ತಿಯನ್ನು ಮೈಲಾರದಲ್ಲಿನಂತೆ ಬಂಡಿಯ ಮೇಲೆ ಚೆನ್ನಾಗಿ ಬಿಗಿಯುವರು. ಏಳೆಂಟು ಜನ ಆ ಬಂಡಿಯ ಮೇಲೆ ಏರಿ ನಿಂತು ಮೂರ್ತಿಯನ್ನು, ಕುದುರೆಯನ್ನೂ ಗಟ್ಟಿಯಾಗಿ ಹಿಡಿದುಕೊಳ್ಳುವರು.
ಪಲ್ಲಕ್ಕಿ ಸಮೇತ ಎಲ್ಲರೂ ಉತ್ತರ ತುದಿಯಲ್ಲಿರುವ ಗುಡ್ಡದ ಶಿಬಿರಕ್ಕೆ ಹೊರಡುವರು. ಪಲ್ಲಕ್ಕಿಯೇನೋ ಮೆಲ್ಲನೆ ಸಾಗುತ್ತಿರುತ್ತದೆ. ಆದರೆ ಕುದುರೆ ಮತ್ತು ಕತ್ತಿಯ ಗೂಳಪ್ಪ ಮಾತ್ರ ಜೋರಾಗಿ ಓಡಾಡುತ್ತಾರೆ . ಕುದುರೆಕಾರರು ಕಂಬಳಿಯ ನಿಲುವಂಗಿಯ ಬದಲು ಹಸಿರು, ಕೆಂಪು ಮುಂತಾದ ಬಣ್ಣಗಳ ಕುತನಿಯ ನಿಲುವಂಗಿ ಧರಿಸುವರು. ಕಾಲಲ್ಲಿ ‘ಗಗ್ಗರ’ ಅಥವಾ ಗೆಜ್ಜೆಸರ ಕಟ್ಟಿಕೊಳ್ಳುವರು. ಕೈಯಲ್ಲಿ ಬಾರಕೋಲು (ಚಾಟಿ) ಹಿಡಿದಿರುವರು. ದೀಕ್ಷೆಯ ಕಾಲಕ್ಕೆ ಈ ಗಗ್ಗರ ಮತ್ತು ಚಾಟಿಗಳಿಗೂ ಪೂಜೆ ಸಲ್ಲುವುದು. ಒಡೆಯರು ದೀಕ್ಷೆಕೊಟ್ಟು ತರುವಾಯ ಇವರು ಸ್ವಲ್ಪ ಹೊತ್ತು (ಗಂಗಿ ಮಾಳಮ್ಮನ) ಗುಡಿಯ ಮುಂದೆ ಕುಣಿದು ತಮ್ಮ ಹೊರೆಯ ಕಾಯಕ ಪ್ರಾರಂಭಿಸುವರು. ಜೊತೆಗೆ ‘ಕುದರೆಯ ದಾಣ’ (ಆಹಾರ) ಎಂದರೆ ಮಂಡಕ್ಕಿ, ಸೇವು, ಚೂಡಾ, ಹುರಿಗಡಲೆ ಮುಂತಾದ ಐದು ದಿನಸುಗಳುಳ್ಳ ‘ಪಳಾರ’ವನ್ನು ಬಾಯಿಂದ ಮುಕ್ಕುತ್ತ ಕುಣಿಯುವರು. ಇತರ ಭಕ್ತರು ಇವರ ಮುಂದೆ ಎತ್ತರದ ಒಂದು ಬಟ್ಟೆಯಲ್ಲಿ ‘ದಾಣ’ ಹಾಕಿ ಹಿಡಿದಿರುತ್ತಾರೆ. ‘ಕುದುರೆಗಳು ಕುಣಿಯುತ್ತ ಬಂದು ಅದನ್ನು ಬಾಯಿಂದ ಮುಕ್ಕಬೇಕು.
ಮೈಲಾರಲಿಂಗನ ವಾಹನ ಕುದುರೆಯಷ್ಟೆ. ಇವರು ತಾವು ಅವರ ಕುದುರೆಗಳೇ ಎಂದು ಭಾವಿಸಿಕೊಂಡು ಕುಣಿಯುವರು. ವಿಶೇಷವಾಗಿ ಗಂಗಿಮಾಳಮ್ಮನ ಗುಡಿಯ ಮುಂದೆ ಉತ್ಸವ ಹೊರಟಾಗ ಪಲ್ಲಕ್ಕಿಯ ಮುಂದೆ ಕುಣಿಯುತ್ತಿರಬೇಕಾದುದು ಇವರ ಕಾರ್ಯ. ಕಾಲಿಗೆ ಗಗ್ಗರ ಕಟ್ಟಿಕೊಂಡು ವಿಶೇಷ ಗತ್ತಿನಿಂದ ಥೈ ಥೈ ಎಂದು ಕುಣಿಕಯುತ್ತ ಕೈಯಲ್ಲಿಯ ತಮ್ಮ ಚಾಟಿಯಿಂದ ಕಾಲುಗಳಿಗೆ ತಾವೇ ಧಡ್‌ ಧಡ್‌ ಎಂದು ಹೊಡೆದುಕೊಳ್ಳುವರು. ಅನೇಕ ವೇಳೆ ಕಾಲಿನ ಚರ್ಮ ಕಿತ್ತು ರಕ್ತ ಸೋರುತ್ತಿದ್ದರೂ ಬಿಡದೆ ಹೊಡೆದುಕೊಳ್ಳುತ್ತಲೇ ಇರುವರು. ಮಹಾರಾಷ್ಟ್ರದಲ್ಲಿ ಇದು ಕ್ವಚಿತ್ತಾಗಿ ಕಂಡು ಬರುವ ಹೊರೆ.
ಅಶ್ವಾರಾಧನೆ (೩)
ನಳದುರ್ಗ ಮತ್ತು ಪಾಲಿ ಪೇಂಬರ (ಸಾತಾರೆಜಿಲ್ಲೆ)ಗಳಲ್ಲಿ ಇದು ಈಗಲೂ ಊರ್ಜಿತದಲ್ಲಿದೆ. ಕ್ರಿ.ಶ. ೧೧೧೨ರಲ್ಲಿ ನಯಸೇನನಿಂದ ರಚಿತವಾದ ಧರ್ಮಾಮೃತದಲ್ಲಿ ಮೈಲಾರನ ಗೊರವನಂತೆ ತಂತಮ್ಮನೆ ಬಡಿದುಕೊಳ್ವ ‘ಅಚ್ಚುಳಾಯ್ಲರು’ ಎಂಬ ಉಲ್ಲೇಖವಿದೆ. ನಯಸೇನನ ಹೇಳಿಕೆ, ಈ ಕುದುರೆಯ ಕುಣಿತವನ್ನೇ ಕುರಿತಿದೆಯೆಂಬುದು ಸ್ಪಷ್ಟ. ಈ ಸಂಪ್ರದಾಯದ ಆರಾಧನಾ ವಿಧಾನಗಳಲ್ಲಿ ಎಲ್ಲಕ್ಕೂ ಮೊದಲು ಉಲ್ಲೇಖಗೊಂಡ ಕೀರ್ತಿ ಇದಕ್ಕೆ ಸಲ್ಲುತ್ತದೆ. ಕರ್ನಾಟಕದಲ್ಲಿ ಕುರುಬತಿ ಸಂಬಂಧವಾದ ಈ ಕತೆಗಳನ್ನೊಳಗೊಂಡ ಹಾಡುಗಳನ್ನು ಕುದುರೆ ಹಬ್ಬದ ಸಂದರ್ಭದಲ್ಲಿ ಹಾಡಲಾಗುತ್ತದೆ ಎಂಬ ವಿಷಯವು ನೆನಪಿಡಬೇಕಾದ ಸಂಗತಿಗಳಾಗಿವೆ. “ನಾಯಿಗೊರವರಿರುವಂತೆ ಕರ್ನಾಟಕದಲ್ಲಿ ಕುದುರೆ ಗೊರವರು ಅಥವಾ ಕುದುರೆಕಾರರು ಪ್ರತ್ಯೇಕವಾಗಿಯೇ ಇದ್ದಾರೆ. ಮಹಾರಾಷ್ಟ್ರದಲ್ಲಿನ ಕುದುರೆಕಾರರ ಸಂಖ್ಯೆ ವಿಶೇಷವಾಗಿ ಕಂಡು ಬರುವುದಿಲ್ಲವಾದರೂ ಕುಣಿತದ ಆಚಾರ ಪಾಲಿ ಮತ್ತು ನಳದುರ್ಗದಲ್ಲಿ ಈಗಲೂ ಉಳಿದುಕೊಂಡು ಬಂದಿರುವುದು ಗಮನಿಸಬೇಕಾದ ಅಂಶವಾಗಿದೆ.
ಹಿರೇಮೈಲಾರ ಮತ್ತು ದೇವರ ಗುಡ್ಡದ ದೇವಸ್ಥಾನಗಳಲ್ಲಿ ‘ಕುದುರೆ’ ಅಥವಾ ‘ಕುದರೆಪ್ಪ’ನ ಪ್ರತ್ಯೇಕ ಪೂಜಾಸ್ಥಾನಗಳಿರುವುದನ್ನು ಮತ್ತು ಅದರ ಸನ್ನಿಧಿಯಲ್ಲಿ ಪ್ರಮುಖ ಆಚರಣೆಗಳು ಮತ್ತು ದೀಕ್ಷೆಯ ಚಟುವಟಿಕೆಗಳು ಜರುಗುವ ವಿಶೇಷವನ್ನು ಈಗಾಗಲೇ ವರ್ಣಿಸಿದೆ. ಅಷ್ಟೇ ಅಲ್ಲದೇ ಕುದುರೆಯ ಹಬ್ಬ ಎಂಬ ಪ್ರತ್ಯೇಕವಾದ ಹಬ್ಬವೇ ರೂಢಿಯಲ್ಲಿರುವುದು ತುಂಬ ಕುತೂಹಲ ಹುಟ್ಟಿಸುವ ಅಂಶ. ಕುರುಬರ ಮಾಳವ್ವನನ್ನು ‘ತುರಂಗಬಾಲ’ ಎಂದು ಎಲ್ಲೆಡೆ ಕರೆಯುವ ಅಂಶವನ್ನು ಈಗಾಗಲೇ ಹೇಳಿದೆ. ಮೈಲಾರದೇವರನ್ನು ‘ಹಯಪತಿ’ ಎಂದೂ ಕರೆಯುಲಾಗುತ್ತದೆ. ಭಕ್ತರು ಕುದುರೆಕಾರರಾಗುವುದು, ಕುದುರೆಗೆ ಪೂಜೆ ಸಲ್ಲಿಸುವುದು (ಕುದುರೆಕಾರರು) ಚಾಟಿಯಿಂದ ತಮ್ಮನ್ನು ಹೊಡೆದುಕೊಳ್ಳುತ್ತ ಕುಣಿಯುತ್ತಾರೆ. ಅಂಥವರಿಗೆ ‘ದಾಣ’ ತಿನ್ನಿಸುವುದು, ದೋಣಾ ತುಂಬುವಾಗ ಕೆಲವರು ಇತರ ಆಹಾರದ ಜೊತೆಗೆ ಗುಗ್ಗರಿಯನ್ನು ತುಂಬುವುದು ಇವು ಕುದುರೆಗೆ ಸಂಬಂಧಿಸಿದ ಪ್ರಮುಖ ಆಚರಣೆಗಳು.ಮಲೇಗಾಂವ್‌ (ಮಹಾರಾಷ್ಟ್ರ) ದೇವಸ್ಥಾನದ ಜಾತ್ರೆಯಲ್ಲಿ ಕುದುರೆಯ ಸಂತೆ ನೆರವೇರುವುದನ್ನು ಇಲ್ಲಿ ಗಮನಿಸಬಹುದಾದ ಅಂಶವೇ ಆಗಿದೆ. (ಮೈಲಾರಲಿಂಗ ಖಂಡೋಬಾ ಒಂದು ಸಾಂಸ್ಕೃತಿಕ ಅಧ್ಯಯನ, ಡಾ.ಎಂ.ಬಿ.ನೇಗಿನಾಳ, ಪುಟ. ೧೩೨-೧೫೭)
ಮಲ್ಲಾರಿ ಮಹಾತ್ಮೆ ನಾಯಿಯನ್ನು ಅಲಕ್ಷಿಸಿದಂತೆ ಕುದುರೆಯನ್ನು ಅಲಕ್ಷಿಸಿಲ್ಲ. ಶಿವನು ನಂದಿ ವಾಹನವಾದರೂ ಅಸುರರ ಜೊತೆಗೆ ಯುದ್ಧಕ್ಕೆ ಹೋಗಬೇಕಾದ ಸಂದರ್ಭದಲ್ಲಿ ಅಶ್ವಾರೂಢನಾದನೆಂದು ವಿವರಣೆ ನೀಡುತ್ತದೆ. ಆದ್ದರಿಂದ ಮೈಲಾರಲಿಂಗನ ಕುಳಿತ ಮೂರ್ತಿಗಳಿರುವಂತೆ ಅಶ್ವಾರೋಹಿಯಾದ ಮೂರ್ತಿಗಳ ಒಂದು ದೊಡ್ಡ ಸಮುದಾಯವೇ ಇದೆ. ಪ್ರೇಮಪುರ, ಮೈಲಾರದಲ್ಲಿ ಮುಂಚೆ ಪೂಜಾಮೂರ್ತಿಯಾಗಿರುವುದು. ಅಶ್ವಾರೋಹಿ ಮೂರ್ತಿಯೇ ಈಗಲೂ ಅಲ್ಲಿಯ ವಗ್ಗೇರ ಗದ್ದುಗೆಯಲ್ಲಿ ಅಂಥ ಮೂರ್ತಿ ಇರುವುದನ್ನು ಕಾಣುತ್ತೇವೆ.
ಕರ್ನಾಟಕದ ಪ್ರಮುಖ ದೇವಸ್ಥಾನಗಳಲ್ಲಿ ಕುದುರೆಯ ಹಬ್ಬ ಅಥವಾ ತುರಂಗ ಬಾಲಿಯ ಗುಡಿಗೆ ಹೋಗುವಾಗ ಉಪಯೋಗುಸವ ಮೂರ್ತಿಗಳು ಅಶ್ವಾರೋಹಿ ಮೂರ್ತಿಗಳೇ ಇವನ್ನು ‘ರಾವುತರಾಯ’ ಎಂದು ಕರೆಯಲಾಗಿದೆ. ಭಕ್ತರು ತಮ್ಮ ಮನೆಗಳಲ್ಲಿ ಪೂಜಿಸಿವು ಮೂರ್ತಿಗಳೆಲ್ಲ ಅಶ್ವಾರೋಹಿ ಮೂರ್ತಿಗಳೇ. ಮೂರ್ತಿಯ ಬದಲು ಉಪಯೋಗಿಸ ಅಚ್ಚು ಒತ್ತುವ ಮೂರ್ತಿಗಳೆಲ್ಲವು ವಿಶೇಷವಾಗಿ ಅಶ್ವರೋಹಿಗಳೇ ಆಗಿರುವುದನ್ನು ಗಮನಿಸಬಹುದು. ಇತ್ತೀಚಿನ ಸಂದರ್ಭದಲ್ಲಿ ಬಳಕೆಗೊಳ್ಳುತ್ತಿರುವ ದೇವರ ಫೋಟೋಗಳು ಅಶ್ವಾರೋಹಿಯಾಗಿರುವುದು ಎಲ್ಲೆಡೆಗೆ ಕಂಡು ಬರುತ್ತದೆ. ದೇವರ ಕುದುರೆ ಬಿಳಲಿಯ ಬಣ್ಣದ್ದು ಎಂಬ ವಿಚಾರ ಮಹಾರಾಷ್ಟ್ರದಲ್ಲಿ ಹೆಚ್ಚಾಗಿ ಕಂಡು ಬರುತ್ತದೆ. ದೇವಧ್ಯಾನ ಶ್ಲೋಕದಲ್ಲಿ ಶ್ವೇತಾಶ್ವ ಎಂದೇ ಇದೆ.
ಧ್ಯಾಯೇನ್ಮೆಲ್ಲಾರಿದೇವಂ ಕನಕಗಿರಿ ನಿಭಂ ಮ್ಹಾಲಸಾಭೂಷಿತಾಂಕಂ
ಶ್ವೇತಾಶ್ಚಂ ಖಡ್ಗಹಸ್ತಂ ವಿವಿಧ ಬುಧಗಣೈ ಸೇವ್ಯ ಮಾನಂಕೃತಾರ್ಥೈಃ
ಯುಕ್ತಾಘ್ರಿಂ ದೈತ್ಯ ಮೂಧ್ನೀ ಡಮರು ವಿಲಸಿತಂ ನೈಶಚೂರ್ಣೌಭಿರಾಮಂ
ನಿತ್ಯಂ ಭಕ್ತೇಷು ತುಷ್ಟಂಶ್ವಗಣ ಪರಿವೃತಂ ಶುಂಭುಮೋಂಕಾರಗಮ್ಯಂ
ಆದರೆ ಸಂತರಾಮದಾಸರು ತಮ್ಮ ಒಂದು ಪದ್ಯದಲ್ಲಿ ಅಶ್ವದ ಬಣ್ಣ ನೀಲಿ ಎಂದು ಗುರುತಿಸುತ್ತಾರೆ.
ದೇವಾ ಶಿವಾಚಾ ಅವತಾರ ಜಾಉನಿಬಸಲಾ ಗಡಾವರ
ಏಕನೀಳ್ಯಾಘೋಡ್ಯಾವರ ಏಕಢವಳ್ಯಾ ನಂದೀವರ
ಮಹಾರಾಷ್ಟ್ರದಂತೆ ಕರ್ನಾಟಕದಲ್ಲಿ ಕೂಡ ದೇವರ ವಾಹನ ಕುದುರೆಯ ಬಣ್ಣ ಬಿಳಿ ಮತ್ತು ನೀಲಿ ಎಂದು ಇಬ್ಬಗೆಯ ನಂಬಿಕೆ ಪ್ರಚಲಿತದಲ್ಲಿದೆ. ದೇವರನ್ನು ‘ಮಣಿಪ್ರೇತಾಸನ’ ಎಂದಿರುವುದು ಕಂಡು ಬರುತ್ತದೆ. ದೇವರ ಆಸನ ಅಥವಾ ವಾಹನವಾದ ಕುದುರೆ ಮಲ್ಲನ ತಮ್ಮ ಮಣಿ ಎಂಬ ದೈತ್ಯನೆಂದು ಮಲ್ಲಾರಿ ಮಹಾತ್ಮೆ ಹೇಳುತ್ತದೆ. ಯುದ್ಧದ ಕೊನೆಯಲ್ಲಿ ದೇವರು ಮಣಿಕನನ್ನು ಮೆಟ್ಟಿ ತುಳಿದಾಗ ಅವನಿಗೆ ಜ್ಞಾನೋದಯವಾಯಿತೆಂದೂ, ಆಗ ಅವನು ತನ್ನನ್ನು ವಾಹನವನ್ನಾಗಿ ಮಾಡಿ ಕೊಳ್ಳುವಂತೆ ದೇವರನ್ನು ಪ್ರಾರ್ಥಿಸಿದ್ದರಿಂದ ದೇವರು ಒಪ್ಪಿ ಅಶ್ವರೂಪದ ಮಣಿಕನನ್ನು ವಾಹನವಾಗಿ ಪಡೆದನೆಂದು ಹೇಳಲಾಗಿದೆ.
ಮಣಿ ಎಂದರೆ ದೇವರ ವಾಹನ ಕುದುರೆ ಎಂಬ ಜಾನಪದ ನಂಬಿಕೆಯನ್ನು ಪುರಾಣ ಧಾರಾಳವಾಗಿ ಒಪ್ಪಿಕೊಂಡಿದೆ. ಕುದುರೆ ಕನಸಿನಲ್ಲಿ ಕಾಣಿಸಿಕೊಂಡರೆ ತಾವು ದೇವರಿಗೆ ಒಪ್ಪಿಸಬೇಕಾದ ಹರಕೆಯೊಂದು ಬಾಕಿ ಉಳಿದಿದೆ ಎಂದು ಭಕ್ತರು ನಂಬುತ್ತಾರೆ.
ಆಂಧ್ರಪ್ರದೇಶದ ‘ಮೂಲ’ ಜನಾಂಗದ ಬೆಡಗುಗಳಲ್ಲಿ ಕುದುರೆಯೂ ಒಂದು. ಅದೇ ರೀತಿ ಕರ್ನಾಟಕದ ಕುರುಹಿನಶೆಟ್ಟಿ, ಒಕ್ಕಲಿಗ ಮುಂತಾದ ಜಾತಿಗಳಲ್ಲಿಯೂ ಕುದುರೆ ಬೆಡಗಿನ ಹೆಸರಾಗಿ ಬೆಳೆದುಕೊಂಡು ಬಂದಿದೆ. ಕಪ್ಪು ಸಮುದ್ರ ತೀರದಲ್ಲಿ ಮೊದಲು ಇದನ್ನು ಜನರು ಪಳಗಿಸತೊಡಗಿದರೆಂದು ತಿಳಿಯಲಾಗಿದೆ. ಋಗ್ವೇದ ಮುಂತಾದ ವೈದಿಕ ಸಾಹಿತ್ಯದಲ್ಲಿ ಕುದುರೆ ತುಂಬ ಪರಿಚಿತವಾದ ಪ್ರಾಣಿ. ಅಲ್ಲಿ ಅದಕ್ಕೆ ಗೌರವ ಸಲ್ಲುವಂತೆ ವಧೆಯೂ ಸಲ್ಲುತ್ತದೆ. ಕುಮಾರರಾಮ ಮುಂತಾದ ಪ್ರಾಚೀನ ವೀರರ ಚರಿತ್ರೆಯಲ್ಲಿ ‘ಬೊಲ’ ಮುಂತಾದ ಹೆಸರಿನ ಕುದುರೆಗಳು ಕಾಣಿಸಿಕೊಳ್ಳುವ ಸಂದರ್ಭದಲ್ಲಿ ಜಾನಪದ ನಂಬಿಕೆಗಳು ಸಾಂಸ್ಕೃತಿಕ ಮಹತ್ವವನ್ನು ಪಡೆದುಕೊಂಡಿವೆ. (ಮೈಲಾರಲಿಂಗ-ಖಂಡೋಬಾ ಒಂದು ಸಾಂಸ್ಕೃತಿಕ ಅಧ್ಯಯನ ಡಾ. ಎಂ.ಬಿ. ನೇಗಿನಹಾಳ ಪುಟ. ೨೩೫ ರಿಂದ ೨೫೭)
ಕುಮಾರ ರಾಮನ ಸಂಪ್ರದಾಯದಲ್ಲಿ ಕಂಪಿಲರಾಯ ತನ್ನ ರಾಮಯ್ಯನಿಗೆ ವಿಶೇಷವಾದ ಜವಾಬ್ದಾರಿಯನ್ನು ಕೊಡುವ ಸಂದರ್ಭದಲ್ಲಿ ರಾಮಯ್ಯ ಗುಂಡ ಬ್ರಹ್ಮಯ್ಯ ದೇವರಿಗೆ ನಮಸ್ಕರಿಸಿ ಬೇಡಿಕೊಳ್ಳುವ ಸಂದರ್ಭವನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
“ಎಪ್ಪತ್ತು ರಾಜನ ಬೊಲ್ಲನು ಸಿಕ್ಕರೆ
ತಪ್ಪದೆ ನಾ ಬಲಗೊಂಬೆ
ಒಪ್ಪುವ ಶೂಲದ ಹಬ್ಬದ ಮೊಳ್ಪೆನು
ಛಪ್ಪನ್ನು ದೇಶರಿವಂತೆ” (೫–೨೭ ಹೊಸಕುಮಾರರಾಮ ಸಾಂಗತ್ಯ)
ಎಪ್ಪತ್ತು ರಾಜನ ಬೊಲ್ಲ ಕುದುರೆ ಸಿಕ್ಕರೆ ‘ಶೂಲದ ಹಬ್ಬ’ ಆಚರಿಸುವುದಾಗಿ ಹರಕೆ ಹೊತ್ತ ರಾಮಯ್ಯನ ಕನಸಿನಲ್ಲಿ ಗುಂಡಬ್ರಹ್ಮಯ್ಯ ಬಂದು ವರ ಎಂದು ದಯ ಪಾಲಿಸುತ್ತಾನೆ.
ಕುಮಾರ ರಾಮನ ಕಲ್ಲಿನ ಕೆತ್ತನೆಗಳನ್ನು, ಶಿಲ್ಪಗಳನ್ನು ನೋಡಿದರೆ ಕುಮಾರರಾಮನು ಸದಾ ಕುದುರೆಯ ಮೇಲೆ ಕುಳಿತಿರುವ ಚಿತ್ರಗಳೇ ಹೆಚ್ಚು. ಈತನದು ಎಂದೆನ್ನುವ ಹಲವಾರು ಕೆತ್ತನೆಯ ಚಿತ್ರಗಳು ನಮಗೆ ಮಲೆನಾಡಿನಲ್ಲಿ ಕಂಡು ಬರುತ್ತವೆ. ಸೊರಬ ತಾಲೂಕಿನ ‘ಹೆಜ್ಜೆ’ ಗ್ರಾಮದಲ್ಲಿ ಕುದುರೆ ಮೇಲೆ ಕತ್ತಿ ಹಿಡಿದು ಕುಳಿತ ವೀರನ ಶಿಲ್ಪವಿದೆ. ತೀರ್ಥಹಳ್ಳಿ ಸಮೀಪವಿರುವ ‘ಚಿಕ್ಕೋಡ ಬಯಲಿನಲಿ’ ಕುದುರೆಯ ಮೇಲೆ ಕುಳಿತ ವೀರನ ಕೆತ್ತನೆ ಕಲ್ಲಿನಲ್ಲಿದ್ದು ಅಲ್ಲಿಯ ಜನರು ಈ ಶಿಲ್ಪವನ್ನು ರಾಮದೇವರು ಎಂದು ಕರೆಯುತ್ತಾರೆ. ಬಹುಶಃ ಇದು ಕುಮಾರ ರಾಮನ ಶಿಲ್ಪವಾಗಿರಬಹುದು. ಸಂಡೂರು ತಾಲೂಕಿನ ಹೊಸಮಲೆದುರ್ಗದಲ್ಲಿ ಕುಮಾರ ರಾಮನು ಕುದುರೆಯ ಮೇಲೆ ಕುಳಿತ ಶಿಲ್ಪವಿದೆ. ಕುಮಾರ ರಾಮನ ಬೆಟ್ಟದಲ್ಲಿ ಕುದುರೆಯ ಮೇಲೆ ಕುಳಿತ ವೀರನೊಬ್ಬನ ಚಿತ್ರವಿದ್ದು ರಾಮಶರ್ಮರು ‘ಬೊಲ’ನೆಂಬ ಕುದುರೆ ಏರಿದ ಕುಮಾರ ರಾಮ ಎಂದು ಗುರುತಿಸಿದ್ದಾರೆ.
ಮೌಖಿಕ ಸಾಹಿತ್ಯದಲ್ಲಿ ಕುಮಾರ ರಾಮನ ಕುರಿತು ಒಂದು ಐತಿಹಾಸಿಕ ಕಥೆ ಇದ್ದು, ಕಂಪಿಲರಾಯನಿಗೆ ಬಹಳ ದಿನ ಮಕ್ಕಳಾಗಿರದೆ ಇದ್ದ ಕಾರಣ ಚಿಂತಿಸುತ್ತಿರುವಾಗ ಕಂಪಿಲರಾಯನ ಮನೆದೇವರು ಸ್ವಪ್ನದಲ್ಲಿ ಕಾಣಿಸಿಕೊಂಡು ನನ್ನನ್ನು ಮರೆತಿದ್ದಿರೀ ಎಂದು ಹೇಳಿ ನೀವೂ ಮನೆದೇವರ ದರ್ಶನಕ್ಕೆ ಬಂದು ಅಲ್ಲಿ ಒಂದು ಮಾವಿನಗಿಡ ಇದೆ. ಆ ಹಣ್ಣನ್ನು ನೀನೂ ನಿನ್ನ ಹೆಂಡ್ರು ತಿನ್ನಿರೆಂದು ಹೇಳುತ್ತಾನೆ. ಅದೇ ರೀತಿಯಾಗಿ ದೇವಸ್ಥಾನಕ್ಕೆ ಹೋಗಿ ಮಾವಿನಹಣ್ಣು ತಂದು ಹರಿಯಾಲದೇವಿ ಮತ್ತು ಆಕೆಯ ನಾಲ್ಕು ಮಂದಿ ಬಾಣಗಿತ್ತಿಯರು ತಿನ್ನುತ್ತಾರೆ. ಅದರ ಗೊಟ್ಟವನ್ನು ಅಂತಃಪುರದ ಹಿಂದುಗಡೆ ಇರುವ ಕತ್ತೆ ತಿಂದಿತು. ಅದರಿಂದ ಆರು ಜನ ಗರ್ಭಧರಿಸಿ ಕತ್ತೆಯು ‘ಬೊಲ’ನೆಂಬ ಕುದುರೆಗೆ ಜನ್ಮಕೊಟ್ಟಿತು ಎಂಬ ಕಥೆಯನ್ನು ಗಮನಿಸಬಹುದು. ಇದೇ ವಿಚಾರವಾಗಿ ಕಂಪ್ಲಿ ಕಮ್ಮಟದುರ್ಗ ಪರಿಸರದಲ್ಲಿ ಶಂಕ್ರಪ್ಪ ಕೆಂಗಾರಿಯವರ ಕಥೆಯಲ್ಲಿ ಕುಮಾರ ರಾಮನ ಕುದುರೆಯಾದ ‘ಬೊಲ’ ಜಟ್ಟಂಗಿ ರಾಮೇಶ್ವರನ ಆಶೀರ್ವಾದದಿಂದ ಕತ್ತೆಯ ಹೊಟ್ಟೆಯಲ್ಲಿ ಜನ್ಮ ಪಡೆಯುತ್ತದೆ ಎಂಬ ವಿಚಾರ ಬರುತ್ತದೆ. ಕುಮಾರ ರಾಮನ ಚರಿತ್ರೆಯಲ್ಲಿ ‘ಬೊಲ್ಲ’ ಕುದುರೆ ಸಾಂಸ್ಕೃತಿಕ ಚರಿತ್ರೆಯ ಜೊತೆಗೆ ಐತಿಹಾಸಿಕ ಚರಿತ್ರೆಯನ್ನು ಕಟ್ಟಿಕೊಡುವುದರ ಮೂಲಕ ‘ದೇವರು’ ಎಂಬ ಭಾವನೆಯಿಂದ ಪೂಜೆಗೊಂಡಿರುವುದನ್ನು ಕಾಣುತ್ತೇವೆ.
ಪಂಚಕಲ್ಯಾಣಿ ಕುದುರೆಯು ಸಹ ಐತಿಹಾಸಿಕ ಮಹತ್ವವನ್ನು ಪಡೆದಿದ್ದು, ಅಭಿನವ ಚಂದ್ರ ಕವಿ ತನ್ನ ಅಶ್ವಶಾಸ್ತ್ರ ಕೃತಿಯಲ್ಲಿ ಅದರ ಗುಣಗಾನವನ್ನು ಮಾಡುತ್ತಾನೆ.
‘ವದನದೊಳಂ ನಾಲ್ಕುಂ ಪಾ
ದದೊಳಂ ಬೆಳ್ಪಾಗೆ ಪಂಚಕಲ್ಯಾಣಂ ಬಾ
ಲದೊಳುರದೊಳಂತೆ ತಾಂ ಕೇ
ಶದೊಳತಿ ಬೆಳ್ಪಾದೊಡಶ್ವ ಮಂಗಲನಕ್ಕುಂ” (೨.೧೯)
ಪ್ರಮುಖವಾಗಿ ಕುದುರೆಯ ನಾಲ್ಕು ಕಾಲುಗಳು ಮತ್ತು ಮುಖ ಬೆಳ್ಳಗಾಗಿದ್ದರೆ ಅಂತಹ ಕುದುರೆಯನ್ನು ಪಂಚಕಲ್ಯಾಣ ಎಂದು ಗುರುತಿಸುತ್ತಾನೆ. ಕುಮಾರ ರಾಮನ ಕಥೆಯಲ್ಲಿ ದಾಸಿ ಮಲ್ಲಮ್ಮನಿಗೆ ಹೊಲಿಕೆ ಹಾರಮ ಹುಟ್ಟಿದ ಕುದುರೆ ಸಿಪ್ಪೆ ತಿಂದು ಹಗ್ಗ ಹರಿದುಕೊಂಡು ಹೋಗಿ ಓರಂಗಲ್ಲು ಪಟ್ಟಣದಲ್ಲಿ ನಿಂತುಕೊಳ್ಳುತ್ತದೆ. ಆ ಕುದುರೆಗೆ ಎರಡು ರೆಕ್ಕೆಯಿರುವ ಪಂಚಕಲ್ಯಾಣ ಕುದುರೆ ಹುಟ್ಟಿತ್ತು. ಓರಂಗಲ್ಲು ಗಣಪತಿರಾಯನ ತಳವಾರರು ಅರವತ್ತು ಮಂದಿ ಆ ಕುದುರೆ ಮರಿಯನ್ನು ಹಿಡಿದುಕೊಂಡು ಕುದುರೆ ಸಾಲಿನಲ್ಲಿ ಕಟ್ಟಿದರು ಎಂಬ ವಿಚಾರ ಬರುತ್ತದೆ.
ಕೆಳದಿ ಬಸವರಸನ ಶಿವತತ್ವರತ್ನಾಕರದಲ್ಲಿ ಪಂಚಕಲ್ಯಾಣಿ ಕುದುರೆಯನ್ನು ಕುರಿತು ಈ ರೀತಿ ವಿಶ್ಲೇಷಿಸುತ್ತಾನೆ.
“ಯಸ್ಯ ಪದಾಃ ಸಿತಾಃ ಸರ್ವೇತಥಾ ವಕ್ತ್ರಂಚಮಧ್ಯತಃ
ಕಲ್ಯಾಣ ಪಂಚಕಃ ಪ್ರೋಕ್ತಃ ಸದಾ ಕಲ್ಯಾಣ ಕೃಚ್ಛಸಂ” (೮೩)
ಇದು ಅಶ್ವಮೇಧ ಯಾಗಕ್ಕೆ ಯೋಗ್ಯವಾದ ಕುದುರೆ ಎಂದು ಹೇಳಿ ನಂತರ ಯಾವ ಕುದುರೆಯ ನಾಲ್ಕು ಪಾದಗಲು ಹಾಗೂ ಮುಖದ ಮಧ್ಯ ಭಾಗವು ಬಿಳುಪು ವರ್ಣದಿಂದ ಕೂಡಿದೆಯೋ ಅದು ಕಲ್ಯಾಣಪಂಚಕ ಎಂದು ಕರೆಯುತ್ತಾನೆ. ಇದು ಅಶ್ವಜಾತಿಯಲ್ಲಿ ‘ಅಶ್ವವಿಶೇಷ’ ಸಾಕಿ ಸಲುಹಿದ ಯಜಮಾನನಿಗೆ ಸದಾ ಮಂಗಳವನ್ನುಂಟು ಮಾಡುತ್ತದೆ. ಹೀಗಾಗಿ ಪಂಚಕಲ್ಯಾಣ ಕುದುರೆಗೆ ಐತಿಹಾಸಿಕ ಪ್ರಾಶಸ್ತ್ಯ ಬಂದಿದೆ.
ಪ್ರಾಚೀನ ಕಾಲದಲ್ಲಿ ಕುದುರೆ ಆರಾಧನೆ ಒಂದು ಪ್ರತಿಷ್ಠೆ ಮತ್ತು ಶ್ರೇಷ್ಠತೆಯ ಸಂಕೇತವಾಗಿ ರೂಪಗೊಂಡಿರುವುದನ್ನು ಕಾಣುತ್ತೇವೆ. ಹಳೆಯ ಕಾಲದ ಮನೆಗಳ ಬಾಗಿಲು ಪಟ್ಟಿಕೆಗಳಲ್ಲಿ ಕುದುರೆ ಚಿತ್ರಗಳನ್ನು ಬಿಡಿಸಿ ಪೂಜಿಸುವ ಪರಂಪರೆ ಇತ್ತು. ಉದಾಹರಣೆಗಾಗಿ ಉತ್ತರ ಕರ್ನಾಟಕ ಅದರಲ್ಲಿ ವಿಶೇಷವಾಗಿ ಹೈದ್ರಾಬಾದ ಕರ್ನಾಟಕದ ಪ್ರಮುಖ ಜಿಲ್ಲೆ ಮತ್ತು ತಾಲ್ಲೂಕುಗಳಲ್ಲಿ ಈ ತರಹದ ಆರಾಧನೆಯನ್ನು ಗಮನಿಸಬಹುದು. ಸೇಡಂ, ಶಹಾಪುರ, ಚಿತ್ತಾಪುರ, ಬಸವಕಲ್ಯಾಣ, ಚಿಂಚೊಳ್ಳಿ, ಲಿಂಗಸೂರು, ಮಾನ್ವಿ, ದೇವದುರ್ಗ, ಗುಲಬರ್ಗಾ, ಬೀದರ, ರಾಯಚೂರು, ಕೊಪ್ಪಳ ಮುಂತಾದ ಪರಿಸರದಲ್ಲಿರುವ ಹಳೆಯದಾದ ಪ್ರಾಚೀನ ಅರಸು ಮನೆತನಗಳಲ್ಲಿ ಗೌಡರು, ವಾಲೀಕಾರರು, ಕರಕುಶಲಗಾರರು, ಪಂಚಾಳರು ಮುಂತಾದವರ ಮನೆಯ ಬಾಗಿಲಗಳಲ್ಲಿ ಕುದುರೆಯ ಚಿತ್ರಗಳಿರುವುದನ್ನು ಕಾಣುತ್ತೇವೆ. ದಿನನಿತ್ಯ ಅವುಗಳ ಪೂಜೆಯು ನಡೆಯುತ್ತದೆ. ನಾಯಿಯಂತಹ ಸಣ್ಣ ಪ್ರಾಣಿಯನ್ನು ಬಿಟ್ಟರೇ ಅತ್ಯಂತ ದೊಡ್ಡ ಪ್ರಾಣಿಗಳಲ್ಲಿ ನಂಬಿಗಸ್ಥ ಪ್ರಾಣಿ ಕುದುರೆ. ಹಾಗೆಯೇ ಆನೆ ಸ್ಥಿರತೆಯನ್ನು ಸೂಚಿಸಿದರೆ ಕುದುರೆ ಚಲನಶೀಲತೆಯನ್ನು ಸೂಚಿಸುತ್ತದೆ. ಚಲನಶೀಲವೇ ಅದರ ಹುಟ್ಟು ಗುಣವಾಗಿದ್ದರಿಂದ ಈ ಮಾತು ಅದಕ್ಕೆ ಉಚಿತವೆನಿಸುತ್ತದೆ. ಹಿರಿಯರು ಹೇಳುವಂತೆ ನಮ್ಮ ಮನೆ ಉತ್ತರೋತ್ತರವಾಗಿ ಬೆಳೆಯಲಿ ಎಂಬ ಸದಾಶಯದಿಂದಲೇ ಕುದುರೆಯನ್ನು ಪೂಜಿಸುವುದು ಮತ್ತು ಆರಾಧಿಸುವುದು, ಪ್ರತಿಷ್ಠಾಪನೆ ಮಾಡುವುದು ಎನ್ನುತ್ತಾರೆ. ದಕ್ಷಿಣ ಕರ್ನಾಟಕದಲ್ಲಿ ಲಕ್ಷ್ಮೀ, ಸರಸ್ವತಿ, ದುರ್ಗಾದೇವಿ, ಚಾಮುಂಡೇಶ್ವರಿ, ನಂದಿ, ಗಣೇಶ ಮುಂತಾದ ದೇವರ ಚಿತ್ರಗಳು ಬಾಗಿಲ ಪಟ್ಟಿಕೆಗಳಲ್ಲಿ ಕಂಡು ಬಂದರೆ ಇಲ್ಲಿ ಕುದುರೆಯ ಚಿತ್ರಗಳು, ಮೂರ್ತಿಗಳು ಕಂಡು ಬಂದಿರುವುದು ವಿಶೇಷವೆನಿಸುತ್ತದೆ.
ದಕ್ಷಿಣ ಕನ್ನಡ ಜಿಲ್ಲೆಯ ಪುತ್ತೂರು, ಬಂಟ್ವಾಳ, ಸುಳ್ಯ ತಾಲೂಕುಗಳಲ್ಲಿ ಕಂಡು ಬರುವ ‘ಕುದುರೆ ಕೋಲ’ ಎಂಬ ಕಲೆಯು ‘ನಲ್ಕೆ’ ಜನಾಂಗದವರ ಆರಾಧನಾತ್ಮಕ ಕಲೆಯಾಗಿದ್ದು, ಸುಗ್ಗಿ, ಬೇಸಾಯ ಆರಂಭಿಸುವ ಮೊದಲು ಈ ಕುಣಿತವನ್ನು ನಡೆಸುತ್ತಾರೆ. ಸಾಮಾನ್ಯವಾಗಿ ಬಿತ್ತನೆಗೆ ಗದ್ದೆಯನ್ನು ಹಸನುಗೊಳಿಸಿ ಉಳುಮೆಯನ್ನು ಪ್ರಾರಂಭಿಸುವ ಪೂರ್ತಿಗೊಳಿಸುವ ದಿನಕ್ಕೆ ‘ಕಂಡದ ಕೋರಿ’ ಎಂದು ಕರೆಯುತ್ತಾರೆ.
ಈ ಆಚರಣೆಯನ್ನು ದೊಡ್ಡ ಬೇಸಾಯಗಾರರು, ಅರಸರು, ಬಲ್ಲಾಳರು, ಬೂಡಿನವರು, ಗುತ್ತಿನವರು ವಿಜೃಂಭಣೆಯಿಂದ ನಡೆಸುತ್ತಾರೆ . ಗದ್ದೆಕೋರಿ ಆದ ಬಳಿಕ ಗದ್ದೆ ಮಧ್ಯೆ ಪೊರಕೆ ಹಾಕುವ ಕ್ರಮವಿದೆ. (ಪೊರಕೆ ಎಂದರೆ ಅಡಿಕೆ ಮರದ ಸುತ್ತ ಅಂಕಣ ಅಂಕಣವಾಗಿ ಸಲಿಕೆಯ ತುಂಡುಗಳನ್ನು ಜೋಡಿಸಿ ಐಫಲ್‌ ಮಾದರಿಯ ಗೋಪುರಾಕೃತಿಯಲ್ಲಿ ಕಟ್ಟಿದ ಒಂದು ಆಕೃತಿ) ಇದನ್ನು ಊರಿನ ಸಮಸ್ತ ಜನರ ಸಮ್ಮುಖದಲ್ಲಿ ಕೊಂಬು ವಾಲಗದ ಹಿಮ್ಮೇಳದಲ್ಲಿ ತೆಗೆದುಕೊಂಡು ಹೋಗಿ ಗದ್ದೆಯ ಮಧ್ಯೆ ನೆಡುವ ಕ್ರಮಕ್ಕೆ ಪೊರಕೆ ಹಾಕುವುದು ಎನ್ನುತ್ತಾರೆ. ಗದ್ದೆಕೋರಿ ಆದ ಬಳಿಕ ಪೊರಕೆ ಹಾಕುವ ಮೊದಲು ‘ಕುದುರೆ ಕೋಲ’ ನಡೆಯುತ್ತದೆ. ಸುಗ್ಗಿಯ ನಂತರ ಬೆಳೆ ಬಿತ್ತುವ ಮೊದಲು ಆಗುವ ಈ ಸಮಾರಂಭ ಸಾಮಾನ್ಯವಾಗಿ ಡಿಸೆಂಬರ ತಿಂಗಳಲ್ಲಿ ನಡೆಯುತ್ತದೆ. ಪೊರಕೆ ಮತ್ತು ಕುದುರೆ ಕೋಲಕ್ಕೆ ಅವಿನಾಭಾವ ಸಂಬಂಧ ಇರುವುದರಿಂದ ಈ ಕೋಲಕ್ಕೆ ಹೆಚ್ಚಿನ ಮಹತ್ವ ಪ್ರಾಪ್ತವಾಗಿದೆ.
ಕುದುರೆ ಕೋಲವೆಂದರೆ ನಾಗಬ್ರಹ್ಮನು ಕುದುರೆಯ ಮೇಲೆ ಕುಳಿತುಕೊಂಡು ಬರುವ ದೃಶ್ಯ. ಗದ್ದೆಕೋರಿ ಸಾಮಾನ್ಯವಾಗಿ ವಿಶಾಲವಾದ ಬಾರೆಮಮರು ಗದ್ದೆಯಲ್ಲಿ ನಡೆಯುತ್ತದೆ. ಇದರ ಪಕ್ಕದಲ್ಲಿ ನಾಗಬನವಿರುತ್ತದೆ. ನಾಗಬನದಲ್ಲಿ ನಾಗಬ್ರಹ್ಮನ ವೇಷ ಹಾಕಲಾಗುತ್ತದೆ. ನಾಗಬ್ರಹ್ಮ ಸೊಂಟಕ್ಕೆ ನೀರಿಗೆ ಹಾಕಿದ ಸೀರೆಗಳನ್ನು ಲಂಗದ ರೀತಿಯಲ್ಲಿ ಕಟ್ಟಿಕೊಳ್ಳುತ್ತಾನೆ. ಮೈಗೆ ಕೆಂಪು ಬಣ್ಣ ಉದ್ದತೋಳಿನ ಅಂಗಿ ಇರುತ್ತದೆ. ಮುಖಕ್ಕೆ ಅಂದಾಳ ಹಾಕಿ ಸಾತ್ವಿಕ ಭೂತದ ಮುಖವರ್ಣಿಕೆ ಮಾಡಿಕೊಳ್ಳುತ್ತಾನೆ. ಕೆಂಪಿನ ಮಧ್ಯೆ ಬಿಳಿನಾಮ ಹಾಕಿಕೊಳ್ಳುತ್ತಾನೆ. ತಲೆಗೆ ತಲೆಮಣಿ, ಹೂವಿನಂತೆ ದಂಡೆ ಕಟ್ಟಿ ಮೇಲೆ ಪಟ್ಟಿ (ಕಿರೀಟ) ಕಟ್ಟಿಕೊಳ್ಳುತ್ತಾನೆ. ಇವು ಎಲ್ಲವು ಬೆಳ್ಳಿಯ ಆಭರಣಗಳಾಗಿರುತ್ತವೆ. ಕಾಲಿಗೆ ಗಗ್ಗರವಿರುವುದು ವಿಶೇಷ.
ಬಿದುರಿನ ಸಲಿಕೆಗಳಿಂದ ಮಾಡಿದ ಕುದುರೆಯ ದೇಹದ ಆಕೃತಿಯೊಂದು ಇದ್ದು, ಅದರ ಮುಖಕ್ಕೆ ರಂಗಿನ ಹಾಳೆಯಿಂದ ಮಾಡಿದ ಕುದುರೆಯ ಮುಖವಾಡ ಕಟ್ಟಿರುತ್ತಾರೆ. ಈ ಆಕೃತಿಯನ್ನು ನಾಗಬ್ರಹ್ಮ ವೇಷಧಾರಿ ತನ್ನ ಸೊಂಟಕ್ಕೆ ಕಟ್ಟಿಕೊಳ್ಳುತ್ತಾನೆ. ಕುದುರೆಯ ದೇಹದ ಇತರ ಭಾಗವನ್ನು ಬಟ್ಟೆಯಿಂದ ಮುಚ್ಚಲಾಗುತ್ತದೆ. ಇದು ಕೀಲು ಕುದುರೆ ಕುಣಿತವನ್ನೇ ಹೋಲುತ್ತದೆ. ಕುದುರೆ ಕೋಲ ಎಂಬುದು ನಾಗಬ್ರಹ್ಮ ಕುದುರೆಯ ಮೇಲೆ ಕುಳಿತುಕೊಂಡು ಒಂದು ಮನೆಯ ಯಜಮಾನನ ಎದುರು ಕುಣಿದ ಮೇಲೆ ನಾಗಬ್ರಹ್ಮನಿಗೆ ಅಣಿಕಟ್ಟಿ ಭೂತ ನಡೆಯುತ್ತದೆ. ಭೂತಾರಾಧನೆಯ ಸಂದರ್ಭದಲ್ಲಿ ಅನ್ವಯವಾಗುವ ಎಲ್ಲಾ ಕಟ್ಟುಪಾಡುಗಳನ್ನು ಕುಣಿತದವರು ಪಾಲಿಸುತ್ತಾರೆ. ಗದ್ದೆಯ ಕೆಲಸದ ಮುಕ್ತಾಯ ಸಮಾರಂಭಕ್ಕೆ ಸೇರಿದ ಜನರು ಮಾತ್ರ ಕುದುರೆ ಕೋಲಕ್ಕೆ ಪ್ರೇಕ್ಷಕರಾಗಿರುತ್ತಾರೆ.
ತುಳುನಾಡಿನಲ್ಲಿ ಯಾವುದೇ ಉತ್ಸವ ಹಾಗೂ ಆರಾಧನೆ ಮಾಡುವ ಸಂದರ್ಭದಲ್ಲಿ ನಾಗಬ್ರಹ್ಮನ ಸೇವೆ ಮೊದಲನೆಯದಾಗಿಯೇ ನಡೆಯುತ್ತದೆ. ಅದೇ ರೀತಿ ಗದ್ದೆಕೋರಿಯ ಸಮಾರಂಭದೆಲ್ಲಿಯೂ ಸಹ ನಾಗಬ್ರಹ್ಮನ ಆರಾಧನೆ ನಡೆಯುವುದು. ಕುದುರೆಯ ಮೇಲೆ ಕುಳಿತುಕೊಂಡು ಬಂದಂತೆ ನರ್ತಿಸುವುದರಿಂದ ಇದಕ್ಕೆ ಕುದುರೆ ಕೋಲ ಎಂಬ ಹೆಸರು ಬಂದಿದೆ. ಕುದುರೆ ಕೋಲ ಈ ಎಲ್ಲಾ ದೃಷ್ಟಿಯಿಂದ ಅಂತಿಮವಾಗಿ ನಾಗಬ್ರಹ್ಮ ಆರಾಧನೆಯೇ ಎನಿಸಿದರೂ ಇಲ್ಲಿ ಮುಖ್ಯವಾಗಿ ಕುದುರೆ ಕೋಲ ಮತ್ತು ನಾಗಬ್ರಹ್ಮನ ಸಂಪ್ರದಾಯ ಎರಡು ಸೇರಿಯೇ ನಡೆಯುವುದರಿಂದ ಒಂದರ ಬಿಂಬ ಇನ್ನೊಂದರ ಪ್ರತಿಬಿಂಬ ಎಂಬಂತೆ ಗ್ರಾಸವಾಗುತ್ತದೆ. (ಕರ್ನಾಟಕ ಜಾನಪದ ಕಲೆಗಳ ಕೋಶ, ಡಾ.ಹೀ.ಚಿ. ಬೋರಲಿಂಗಯ್ಯ, ಹಂಪಿ ವಿವಿ. ಕುದುರೆಕೋಲ ಭಾಗದ ಕೆಲವು ಅಂಶಗಳು)
ಸಮಾರೋಪ
ಕರ್ನಾಟಕದ ಸಾಂಸ್ಕೃತಿಕ ಚರಿತ್ರೆಯಲ್ಲಿ ಅನೇಕ ಬಗೆಯ ಆಚರಣೆ, ನಂಬಿಕೆ, ಆರಾಧನೆಗಳು ನಡೆದುಕೊಂಡು ಬಂದಿವೆ. ಹಾಗೆಯೇ ನಡೆಯುತ್ತಲೇ ಇವೆ. ಒಂದೊಂದು ಆಚರಣೆ ಮತ್ತು ಆರಾಧನೆಗೆ ಬಹುಬಗೆಯ ಆಲೋಚನಾಕ್ರಮಗಳು ಪ್ರಾಪ್ತವಾಗಿದ್ದು, ಅವು ತಮ್ಮದೇ ಆದ ಸಂಸ್ಕೃತಿಯನ್ನು ಕಟ್ಟಿಕೊಡುತ್ತವೆ. ಇಲ್ಲಿ ಮಲುಖ್ಯವಾಗಿ ನೀರಾಜನಾರಾಧನೆ, ತೇಜಮ್ಮ ಆರಾಧನೆ, ಕುದುರೆಯ ಹಬ್ಬ, ದೇವರ ವಾಹನವಾಗಿ ಕುದುರೆ ಮುಂತಾದ ವಿಚಾರಗಳು ಅಶ್ವಾರಾಧನೆಯ ವಿವಿಧ ಮಜಲುಗಳನ್ನು ಅಂತರಾತ್ಮದಿಂದ ಬಾಹ್ಯ ಪ್ರಪಂಚಕ್ಕೆ ಬಿತ್ತರಿಸುವ ಕೆಲಸವನ್ನೇ ಮಾಡಿವೆ. ‘ಅಶ್ವ’ ಎಂಬುದು ಕುದುರೆಗೆ ಇರುವ ಸಂಸ್ಕೃತ ಪದ. ಇದರ ಹಿಂದಿರುವ ಗೃಹೀತಗಳನ್ನು ಆರಾಧನೆಯ ಮೂಲಕ ಕಟ್ಟಿಕೊಡುವ ಸಣ್ಣ ಪ್ರಯತ್ನ ಈ ಅಧ್ಯಯನದ ಮೂಲಕ ಮಾಡಲಾಗಿದೆ. ನೀರಾಜನಾರಾಧನೆ ಯುದ್ಧಕ್ಕೆ ಹೊರಟ ಕುದುರೆಗೆ ಯಾವುದೇ ದುಷ್ಟ ಶಕ್ತಿಯ ನೆರಳು ತಾಕದೇ ಇರಲಿ ಎಂಬ ಆಶಯವನ್ನು ಇಟ್ಟುಕೊಂಡು ದೀಪಾರಾಧನೆಯನ್ನು ಮಾಡುವುದಾಗಿದೆ. ತೇಜಮ್ಮ ಆರಾಧನೆ ಒಂದು ಸಂಸ್ಕೃತಿಯ ದೇವತಾ ಆರಾಧನೆಯಾಗಿದ್ದು ಜೊತೆಗೆ ಮನರಂಜನೆಯನ್ನು ನೀಡುವ ಹಬ್ಬವಾಗಿ ಪರಿಣಮಿಸಿದೆ. ಕುದುರೆಹಬ್ಬ ದಕ್ಷಿಣ ಕರ್ನಾಟಕದ ಜಾನಪದ ಕಲೆಯಾಗಿದ್ದು, ಅಲ್ಲಿಯ ಜನ ಸಮುದಾಯ ಜಾನಪದ ಸೊಗಡನ್ನು ಬಿತ್ತರಿಸುವ ಮೂಲಕ ಕುದುರೆಯನ್ನು ದೇವರೆಂದು ಭಾವಿಸಿ ಭಕ್ತಿ, ಪ್ರೀತಿ , ಸಂತೋಷ, ಹರ್ಷ, ತನ್ಮಯತೆಯಿಂದ ಆಚರಣೆ ಮಾಡುತ್ತಾರೆ. ಅದು ತಲೆ ತಲಾಂತರದಿಂದ ಪೀಳಿಗೆಯಿಂದ ಪೀಳಿಗೆಗೆ ಪ್ರಸಾರ ಮಾಡುವ ಒಂದು ಜೀವಂತ ಆರಾಧನಾ ಕಲೆಯಾಗಿ ನಿರೂಪಿತಗೊಂಡಿದೆ. ದೇವರ ವಾಹನವಾಗಿ ಕುದುರೆಯನ್ನು ಪೂಜಿಸುವ ಕುರುಬರ ಜನಾಂಗ ಮತ್ತು ಕರಕುಶಲಗಾರರು ತಮ್ಮ ಆರಾಧ್ಯದೇವರು ಎಂಬ ಕಲ್ಪನೆಯನ್ನು ಗಟ್ಟಿಗೊಳಿಸಿಕೊಂಡಿದ್ದಾರೆ. ಮೈಲಾರಲಿಂಗನ ಸಂಪ್ರದಾಯ, ಬೀರಲಿಂಗೇಶ್ವರನ ಸಂಪ್ರದಾಯದಲ್ಲಿ ಮಹಾರಾಷ್ಟ್ರದ ಸಾತಾರಜಿಲ್ಲೆ, ಸೊಲ್ಲಾಪುರ ಮುಂತಾದ ಭಾಗದ ಜನರು ಕುದುರೆಯ ಆರಾಧನೆಗೆ ಹೆಚ್ಚಿನ ಮಹತ್ವವನ್ನು ಕೊಟ್ಟಿದ್ದಾರೆ.
ಉತ್ತರ ಕರ್ನಾಟಕದ ಬಹುತೇಕ ಜಿಲ್ಲೆಗಳಲ್ಲಿ ‘ಕುದುರೆ’ ಶುಭಸಂಕೇತ, ಚಲನಶೀಲತೆಯ ಪ್ರತೀಕ, ಶಿಸ್ತು, ಸಂಯಮ, ಸಭ್ಯತೆಯ ಧ್ಯೋತಕ ಎಂದು ನಂಬಿಕೊಂಡು ಬಂದಿದ್ದಾರೆ. ಈ ಎಲ್ಲ ಬಗೆಯ ಆರಾಧನೆಗಳು ಕುದುರೆಗೆ ಇರುವ ಗೌರವ ಸೂಚಕವಾದ ಪಾರಂಪರಿಕ ಸಂಗತಿಗಳಾಗಿ ರೂಪಗೊಂಡಿವೆ. ಒಂದು ಪ್ರಾಣಿ ವಿವಿಧ ಕ್ಷೇತ್ರಗಳಲ್ಲಿ ಗುರುತಿಸಿಕೊಂಡಿರುವುದು ಅದರ ನಂಬಿಕೆಯ ನಿರಾಳ ಮನಸ್ಸಿನ ಭಾವವೇ ಅದರ ಘನತೆಯನ್ನು ಇಮ್ಮಡಿಗೊಳಿಸಿದೆ.

